ޔައުމިއްޔާ

މާލިއްޔަތު ކޮމިޓީގެ 32 ވަނަ ބައްދަލުވުން. (14.07.2010)

ރިޔާސަތުން ވާހަކަދެއްކެވުން:

`. މާލިއްޔަތު ކޮމިޓީގެ މިއަހަރުގެ 32 ވަނަ ބައްދަލުވުމަށް ވަޑައިގެންނެވި ޢިއްޒަތްތެރި މެންބަރުންނަށް މަރުޙަބާ ދަންނަވަން. އާދެ، މިއަދު ވެސް އަޅުގަނޑު އިދާރީ މައްސަލަ އެއް ވާ ނަމަ އެ މައްސަލައަކަށް މަޝްވަރާކުރުމަށް އަޅުގަނޑު ފުރުޞަތުއަރުވަން. އަޅުގަނޑު އިއްޔެގެ ބައްދަލުވުމުގައި ބިލެތްދޫ ދާއިރާގެ ޢިއްޒަތްތެރި މެންބަރު ހުށަހަޅުއްވާފައި އޮތީ އެމް.އެމް.އޭގެ ގަވަރނަރާއި އެ ބޯޑުގެ ބޭފުޅުންނާ ބައްދަލުކުރުމަށް. އެހެންވީމާ، އަޅުގަނޑު ބަލައިލިއިރުގައި ގަވަރނަރު ވަޑައިގެންވީ ސައުތު ކޮރެއާގައި. އެހެންވީމާ، އެ ބޭފުޅާ ރާއްޖެ ވަޑައިގަތީމަ އެ ބައްދަލުވުން ޝެޑިއުލްކުރާ ގޮތަށް. އެހެންވީމާ، އަޅުގަނޑު މިއަންނަ ހަފްތާތެރޭގައި އެ ބައްދަލުވުން ހަމަޖައްސާނަން. ދެން ޔާމީން ނެންގެވި އިދާރީ ނުކުތާއާ ގުޅޭ ގޮތުން ކޮޅުފުށީގެ ކަންތައްތަކުގެ ހުރިހާ ލިއުންތަކެއް ހޯދުމަށް އަޅުގަނޑުމެން މިހާރު މިއަދު ސިޓީ ފޮނުވާނަން. އެހެންވީމާ، މިއަންނަ ހަފްތާތެރޭގައި ސުންގަޑި ހަމަވާ ގޮތަށް އަޅުގަނޑުމެން އެ ފައިސާ ޚަރަދުކުރި ގޮތުގެ ލިއުންތަކާއި ހުރިހާ އެއްޗެއް ހޯދުމަށް އަޅުގަނޑުމެން މިއަދު ސިޓީ އެއް ފޮނުވާލާނަން. އެހެންވީމާ، އެހެން އިދާރީ އެއްވެސް ނުކުތާ އެއް އޮތް ކަމަށް ވަންޏާ، ރިޔާޟް ރަޝީދު.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އާދެ، ކޮމިޓީ މެދުވެރިކޮށް ކަމަކާ ބެހޭ މަޢުލޫމާތެއް ހޯދާލަން ބޭނުންވޭ. އެއީ މިއަހަރުގެ ބަޖެޓުގައި ހުށަހަޅާފައި ވެއްޖެ ސުނާމީގައި ގެދޮރު ގެއްލިފައި ތިބި ފަރާތްތަކަށް ގެދޮރު ބިނާކުރުމަށްޓަކައި ބަޖެޓުގައި ފައިސާ ހިމެނިފައި ވެއްޖެ. އެގޮތުން އަޅުގަނޑު ވެސް ނިސްބަތްވާ ދާއިރާގެ މަޑިފުށީގައި އަޅަންޖެހޭ 42 ގެ އެއް އެޅުމަށް ބަޖެޓުގައި އެކަން ވަނީ ހިމެނިފައި. އެހެންނަމަވެސް ޢަމަލީ އެއްވެސް މަސައްކަތެއް އަދި މިއަދާ ހަމައަށް ވެސް ކުރެވިފަ އެއް ނެތް. ދެން އެނގިވަޑައިގަންނަވާނެ ސުނާމީ ކޮމިޓީ އެއް އޮވޭ. ސުނާމީ ކޮމިޓީ އަށް މިހާ ހިސާބަށް އައިއިރުގައި ވެސް އެ ކަމާ ބެހޭ ގޮތުން ސާފު ޖަވާބެއް ލިބިފަ އެއް ނެތް ސުނާމީ ކޮމިޓީ އަށް ވެސް. އެހެންވީމާ، މި ކޮމިޓީއަކީ މާލިއްޔަތު ކޮމިޓީކަމަށް ވާތީ ބަޖެޓުގައި ހިމެނޭ ފައިސާ ޚަރަދުކުރާނެ ގޮތަކާއި އެ ކަންކަން ދަނީ ކޮން ގޮތަކަށްތޯ. މި ގަވާއިދު، ރައްޔިތުންގެ މަޖިލީހުގެ ގަވާއިދުގައި މިއީ މި ކޮމިޓީއަކަށް ލިބިގެންވާ ބާރަކަށްވާތީވެ، އަޅުގަނޑު މި ކޮމިޓީގެ ޢިއްޒަތްތެރި މެންބަރުންގެ ފަރާތުން އަޅުގަނޑު އެދެން އެކަން މިހާ ހިސާބަށް އެ މަސައްކަތް ގޮއްސަ އޮތްގޮތަކާއި، ހިނގާފައި އޮތް ގޮތަކާއި އަދި ރައްޔިތުންގެ މަޖިލީހުގައި މި ކަމާ ބެހޭ ގޮތުން ވާހަކަދައްކަމުން ދިޔަ އިރުގައި ހައުސިން މިނިސްޓަރު ވިދާޅުވި ރައްޔިތުންގެ މަޖިލީހުން ދަނީ ނޫޓުގައި ނަންބަރު ޖަހާފަ އެއް ނޫނޭ. މަޖިލީހުން ދީފައި ހުރީ ނޫޓުގައި ނަންބަރު ޖަހާފަ އެއް ނޫނޭ. މިއީ މަޖިލީހަށް ވެސް ވަރަށް މަލާމާތްކުރެވޭ ގޮތަކަށް މިކަން ގޮއްސަ އޮތީ. އެހެންވީމާ، މި ސަބަބަށްޓަކައި ވެސް އަޅުގަނޑު އެދެން އެ މަޢުލޫމާތު މި ކޮމިޓީ މެދުވެރިވެގެން ލިބޭނެ ގޮތެއް ހަމަޖައްސައިދިނުން. ވަރަށް ބޮޑަށް ޝުކުރިއްޔާ. 
ހުޅުމީދޫ ދާއިރާގެ މެންބަރު އިިލިޔާސް ލަބީބު ވާހަކަދެއްކެވުން:
އާދެ، ޝުކުރިއްޔާ. އަޅުގަނޑު ފުރަތަމަ ސާފުކޮށްލަން ބޭނުންވަނީ ކޮމިޓީގެ އިދާރީ ނުކުތާގެ ތެރޭގައި އަޅުގަނޑުމެން ފާހަގަކުރާ ކަންތައްތައް އެއީ ހަމަ އިޝޫއަކަށް ނަގައިގެން އެ ކަންތައްތަކާ ބެހޭ ގޮތުން މިނިސްޓްރީތަކަށް ނޫނީ މިނިވަން މުއައްސަސާތަކަށް ސިޓީ ލިޔެގެން އެ މަޢުލޫމާތު ހޯދަނީ ކޮމިޓީ އިން ނުނިންމާތޯ ނޫނީ ކޮމިޓީ އިން މަޝްވަރާ ނުކޮށްތޯ. ނޫނީ ހަމަ ހުށަހެޅޭއިރު، އެ އަޅުގަނޑު ވެސް އެބަހުރި އެހެން ސާފުކޮށްލަން ބޭނުންވާ ބައެއް ކަންތައްތައް. ހަމަ އަޅުގަނޑު ވެސް އިދާރީ ނުކުތާއަކުން ބުނެލާއިރަށް ހަމަ މިނިސްޓްރީތަކަށް ސިޓީ ލިޔެގެން ގެނެސް ދެއްވާނީތޯ. ދެން އަޅުގަނޑު ސާފުކޮށްލަން ބޭނުންވަނީ ކޮމިޓީގެ މުޤައްރިރުގެ ކޮމިޓީއިން ކަމެއް ނިންމާއިރު ވޯޓުލުން ވެސް މި އޮންނަނީ ހަމަހަމަ ވެއްޖިއްޔާ. އެހެންވެއްޖެއްޔާ ކަމެއް ނިންމާއިރު މާކުސް ދިނުމުގެ ކަންތައްތަކުގައި މުޤައްރިރަށް ބައިވެރިވެވޭތޯ. 

ރިޔާސަތުން ވާހަކަދެއްކެވުން:
އާދެ، ކޮމިޓީގެ ހަމަ މެންބަރުން އެދިވަޑައިގަންނަވާ ހުރިހާ މަޢުލޫމާތު އެއީ ކޮމިޓީގެ މެންޑޭޓުގެ ތެރޭގައި ހިމެނޭ މަޢުލޫމާތެއް ވެއްޖެއްޔާ އެ މަޢުލޫމާތެއް އަޅުގަނޑުމެން ސެކްރެޓޭރިއެޓު މެދުވެރިކޮށް ހޯދައިދޭނަން. އެއީ އެކި މެންބަރުން ޝައުޤުވެރިކަން ހުންނާނީ އެކި ކަންތައްތަކަށް، އެކި ދާއިރާތަކަށް. އެހެންވީމާ، އެ މަޢުލޫމާތުތައް ހޯދައިދިނުމަކީ އަޅުގަނޑަށް ހިއެއް ނުވޭ މައްސަލަ އެއް ހެނެއް. ދެން ވޯޓު ލުމުގެ ކަންތަކުގައި މާކްސް ދިނުމާ އެކަހަލަ ކަންތައްތަކުގައި އެ ދުވަހު ކޮމިޓީ އިން ނިންމާފައި އޮތީ، މުޅި ކޮމިޓީ އިން ހުރިހާ މެންބަރުން މާކްސް ދެއްވާ ގޮތަށް. އެހެންވީމާ، އެ ކަމުގައި، އެއީ 26 ވަނަ ބައްދަލުވުމުގައި ނިންމާފައި އޮތީ އެ ގޮތަށް ކޮމިޓީގެ މެންބަރުން މާކްސް ދެއްވާ ގޮތަށް. ނަޝީދު.
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އާދެ، ކުރީދުވަހު މުޤައްރިރު ވާހަކަފުޅު ދެއްކެވި މި މުސާރައިގެ ކަންތައް. އެކަން ގޮއްސަ އޮތް ގޮތެއް އަޅުގަނޑަށް އެހާ ބޮޑަށް ސާފުވެފަ އެއް ނެތް. ދެން އިންޓަރނަލް މެމޯގައި އަޅުގަނޑުމެންނަށް މި އޮތީ އެއް މަހުގެ މުސާރައިން ގާތްގަނޑަކަށް 8925 ރުފިޔާ ކަނޑާ ކަހަލަ ގޮތަކަށް. ދެން މި ކަމާ ބެހޭ ގޮތުން ވަރަށް ގިނަ ޢިއްޒަތްތެރި މެންބަރުން ކަންބޮޑުވުން އެބަ އޮތް އަޅުގަނޑާ ވެސް ހިއްސާކޮށްފައި. އެހެންވީމާ، މިކަން އަވަހަށް ނިންމާލަދެއްވުން އެއީ ވަރަށް ބޮޑަށް ހުރިހާ ބޭފުޅުން އެދޭ ކަމެއް. ދެން މިދިޔަ އަހަރުގެ ރަމަޟާން މަހުގެ އިނާޔަތް އަޅުގަނޑުމެންނަށް ނުލިބިވާތީ މި ޕެންޝަނުގެ ފައިސާ ކަނޑާއިރުގައި މިދިޔަ އަހަރުގެ ރަމަޟާން މަހުގެ އިނާޔަތް ރައްޔިތުންގެ މަޖިލީހުގެ މެންބަރުންނަށް ލިބިފަ އެއް ނުވޭ. އެހެންވީމާ، އެ ފައިސާ އިން މި އަދަދު ކަނޑާ ގޮތަށް ގިނަ ޢިއްޒަތްތެރި މެންބަރުންގެ ވިސްނުންފުޅު މިހިރީ. އެހެންވީމާ، އެ ވާހަކަ ވެސް ދަންނަވާލީ.
ރިޔާސަތުން ވާހަކަދެއްކެވުން:
އާދެ، ތި އިޝޫގައި މަޖިލީހުގެ އިދާރާ އިން ވަކި ގޮތެއް ނިންމާފައި މެމޯ އެއް ފޮނުވައި، އެކަހަލަ ކަމެއް ކުރި ކަމެއް އަޅުގަނޑަށް އެނގިފަ އެއް ނެތް. އެހެންނަމަވެސް އަޅުގަނޑާ މަޝްވަރާކުރި ވާހަކަ އަޅުގަނޑު ދެންނެވިން. އާދެ، ދެން މިހާރު މި އުޅެނީ ލީގަލް ކައުންސެލަށް، އެ ދުވަހު އަޅުގަނޑުމެން ނިންމި ގޮތަށް ލީގަލް ކައުންސިލަށް ވަނީ ފޮނުވިފައި މިހާރު އެ ބޭފުޅާގެ ލަފަ އެއް ހޯދުމަށް. ޔާމީން.
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:
މީގައި އަޅުގަނޑު ދެތިން ކަމެއް އިނގޭތޯ. އެއް ކަމަކީ ދައުލަތުގެ ރިޒަރވް ކަނޑައެޅުމުގެ މައްސަލަ. މިހާރު މި ކޮމިޓީގައި ވެސް އަޅުގަނޑުމެން އެކި ވާހަކަ ދައްކާފައި ދެން ރައްޔިތުންގެ މަޖިލީހުގެ ފްލޯރ އަށް ގޮސް ދެން ކީއްވެގެންތޯ މި މައްސަލަ އެހާ ލަސްވަނީ ބަލައިދެއްވާށޭ. އެއީ އަޅުގަނޑުމެންގެ ސްކޯޕް އޮފް ވޯރކުގެ ތެރޭގައި އޮންނަ ކަމެއް. އަނެއްކާ އެއީ ވަރަށް މުހިއްމު ކަމެއް ކަމަށް އަޅުގަނޑަށް ޤަބޫލުކުރެވޭ. އެހެންވީމާ، މަޖިލީހުގެ އިދާރީ އެޖެންޑާގެ ތެރެއިން މިހާ ފަހަތަށް ކައްސާލައިގެން ދާ ކަމަށް ވަންޏާ އަޅުގަނޑަށް ހީވަނީ މައްސަލަ އެއް ކަންނޭނގެ. ދެން ދެވަނަ ކަމަކަށް އަޅުގަނޑު ދަންނަވާލަން ބޭނުންވަނީ މިހާރު ޤާނޫނުއަސާސީގެ އެބަ ލާޒިމުކުރޭ ދައުލަތުގެ ހުރިހާ ތަންތަނާއި ތަކެއްޗާއި، ފައިސާ އެއް ނޫން ދެން ހަރުމުދަލާ މިކަހަލަ އެއްޗެހި. ދެން ފައިސާ ވެސް ހިމެނިގެން މި އޮތީ. މީގެ އިންވެންޓްރީ އެއް ގެންގުޅެން އިނގޭތޯ. އެހެންވީމާ، މިނިސްޓްރީ އޮފް ފިނޭންސް އިން ސާފުކޮށްދެއްވާނަންތޯ މިހާރު ދައުލަތުގެ ހުރި ހުރިހާ މިކަހަލަ ހަރު މުދަލަކާއި އެހެން އެސެޓްސް އާއި މީގެ އިންވެންޓްރީ އެއް އެބަ އޮތްތޯ. ނޫނިއްޔާ އެކަން ކުރެއްވޭނީ ކިހާ ދުވަސްވަރެއްގައިތޯ. ދެން އަނެއް ކަމަކަށް އަޅުގަނޑު ދަންނަވާލަން ބޭނުންވަނީ، ހަމަ ޤާނޫނުއަސާސީގައި އެބަ އޮތޭ ހަމަ ދައުލަތުގެ މިލްކުގެ ހިމެނޭ އެއްވެސް އެއްޗެއް އެއްވެސް ފަރާތަކަށް ދޫކުރަންވާނީ ކިޔާފައި މި ޤާނޫނެއްގައި ވާ ގޮތުގެ މަތިން ސޮއިކޮށްގެންނޭ. ދެން މާލިއްޔަތު ޤާނޫނަށް މި ގެނައި އިޞްލާޙަކީ އަޅުގަނޑެއް ޤަބޫލެއް ނުކުރަން އެއީ އަދި ކޮމްޕްލީޓު އިޞްލާޙެއް ކަމަކަށް. އެހެންވީމާ، 250 ވަނަ މާއްދާގެ ދަށުން ދައުލަތުގެ މިލްކިއްޔާތުގައި ހިމެނޭ ބޮޑެތި ހަރުމުދަލާއި މިކަހަލަ އެއްޗެއްސާ ދޭތެރޭގައި ވަކި ޤާނޫނެއް އޮންނަން އެބަ ލާޒިމުކުރޭ. އެހެންވީމާ، ދައުލަތުން ކޮންއިރަކުންތޯ މި ޤާނޫނު ފޮނުއްވާނީ. އެއީ އަޅުގަނޑަށް ހީވަނީ މީގައި އިސްނަންގަވަންޖެހޭ ފަރާތަކަށް ވާނީ މިނިސްޓަރ އޮފް ފައިނޭންސް ކަންނޭނގެ. އެހެންނޫނިއްޔާ ހަމަ އަނެއްކާ ވެސް މިކަހަލަ ބޮޑެތި ބޮޑެތި މައްސަލަ މައްސަލަ ދިމާވާނެ. މިހާރު މާލިއްޔަތު ޤާނޫނަށް ގެނެއްސަ އޮތް އިޞްލާޙުތަކުން ކޮންމެވެސް ވަރެއް ކުރެވޭ. އެހެންނަމަވެސް އޭގެ އެ ކަންކަން ކުރަން ކޮންސިޑަރކުރާނެ ފެކްޓަރސްތަކާއި އެކަހަލަ އެއްވެސް ވާހަކަ އެއް ނޫޅޭ. އެ އަންނާނީ ހަމަ މި ކަމާ ބެހޭ ތަފުޞީލު ޤާނޫނެއްގައި. އެހެންވީމާ، އެ ޤާނޫނު ކޮންއިރަކުންތޯ ދައުލަތުން ފޮނުއްވާނީ އަޅުގަނޑު ބަލައިލަން ބޭނުންވޭ. 

ރިޔާސަތުން ވާހަކަދެއްކެވުން:
އޭގައި އަޅުގަނޑަށް ހީވަނީ ފޮނުވަން ގަސްދުކުރައްވަންތޯ ސުވާލުކުރެވިދާނެ ކަންނޭނގެ. އެ ބޭފުޅުން ފޮނުއްވާނެ ކަމަށް އިޢުލާނުކުރައްވާފައި ނެތިއްޔާ ފޮނުއްވާނީ ކޮންއިރަކުންތޯ ސާފެއް ނުކުރެވޭނެ. ދެން އަޅުގަނޑު ސެކްރެޓޭރިއެޓުން ބަލާނަން ތި ރިޒަރވްގެ ކަންތައްތައް. އާދެ، އެހެންވީމާ، އިދާރީ ކަންތައްތަކަށް އަޅުގަނޑުމެން، (ވަގުތުކޮޅަކަށްފަހު) އާދެ، އަޅުގަނޑު އެޖެންޑާ ނަންބަރު 2 އަށް މި ދަނީ. އެއީ އޮޑިޓަރ ޖެނެރަލް މަޤާމަށް ނަންފުޅު ހުށަހެޅުއްވާފައި ވާ ފަރާތް ދިރާސާކުރައްވާ ނިންމެވި ގޮތުގެ ރިޕޯޓުގެ ޑްރާފްޓު ތި ބޭފުޅުންނަށް ދަންނަވާލަން. މިހާރު އަޅުގަނޑުމެން މި ކޮމިޓީގެ 26 ވަނަ ޖަލްސާގައި ނިންމާފައި މި އޮތީ، އިންޓަރވިއުކުރުމަށްފަހު މާކްސްދޭނެ ގޮތާއި، އެ މަޤާމަށް ޢައްޔަންކުރުމަށް ކޮމިޓީ އިން ރިކަމަންޑުކުރައްވާނީ އިންޓަވިއުގައި ދެވޭ މާކްސްގެ އެވަރެޖް މާކްސް %75 ށްވުރެ މަތިން ލިބިވަޑައިގަތުމުން ކަމަށާއި، އަދި އޭނާގެ އެވްރެޖް މާކްސް އެއަށްވުރެ ދަށް ކަމަށް ވަނީ ނަމަ އެ މަޤާމަށް އެބޭފުޅާ ޢައްޔަންކުރެއްވުމަށް ކޮމިޓީ އިން ރެކަމަންޑު ނުކުރެއްވޭނެ ކަމަށް ވެސް ކޮމިޓީގެ ބައްދަލުވުމުގައި ވަނީ ނިންމަވާފައި. ދެން ރޭގެ ބައްދަލުވުމުގައި ތި ބޭފުޅުން މާކްސް، އެންމެ ބޭފުޅުން މާކްސް ދެއްވި ގޮތަށް ބަލާއިރު އެވަރެޖް މާކްސް އަކަށް ލިބިވަޑައިގެންފައި މި ވަނީ 62. އެހެންވީމާ، ކޮމިޓީގެ 26 ވަނަ ބައްދަލުވުމުގައި ނިންމާފައި އޮތް ގޮތުގެ މަތިން އަޅުގަނޑު މިހާރު މިވަނީ ޑްރާފްޓު ރިޕޯޓެއް އެކުލަވާލާފައި. އެހެންވީމާ، އެ ވާހަކަ ތި ބޭފުޅުންނަށް ދަންނަވާލަން. ޙަމްޒާ.

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
އާދެ، ފުރަތަމަ ކަމަކީ 26 ވަނަ ބައްދަލުވުމުގައި އަޅުގަނޑު ހަނދާނެއް ނުވޭ އެ ވަރަށް މާކްސް ލިބުނީމަ އެ ގޮތަށް ނިންމާނެ ކަމަށް ނިންމުމެއް ނިންމާފައި ވާ ކަމަށް. އެހެންވީމާ، އެ ކަންތައް އަޅުގަނޑު ޔައުމިއްޔާ ބަލައިލަން ބޭނުން. ދެވަނަ ނުކުތާއަކީ އެބަޖެހޭ ގަވާއިދުގެ 171 ވަނަ މާއްދާގެ (އ) ދަށުން ރިޕޯޓު ފޮނުވާއިރުގައި އެ މަޤާމަށް އެ ހުށަހެޅޭ ބޭފުޅަކީ އެއީ ކޮމިޓީ އަށް ފެންނަ ނުވަތަ ނުފެންނަ ބޭފުޅެއް ކަމަށް ކަނޑައެޅިގެން ބަޔާންކުރަން. އެހެންވީމާ، އަޅުގަނޑު ހުށަހަޅަން ވޯޓަކުން އެކަން ނިންމުމަށް. ދެން 26 ވަނަ މާއްދާގައި ތި ނިންމަވާފައި ނިންމުމެއް އަޅުގަނޑަކަށް ހަނދާނެއް ނުވޭ ނިންމާފައި ވާ ކަމެއް. އެހެންވީމާ، އެކަން ޔައުމިއްޔާ ވެސް ބަލައިލަން ބޭނުން. އެހެންވީމާ، އަޅުގަނޑު ހުށަހަޅަން (އ) ގައި މި ވާ ގޮތުގެ މަތިން އެއީ ހަމަ އެ ނަންފުޅު ކޮމިޓީ އަށް ފެންނަ ކަމަށް ވޯޓަކުން ނިންމަން. 
ރިޔާސަތުން ވާހަކަދެއްކެވުން:
އާދެ، ތިއީ ހަމަ ވަރަށް ބޮޑަށް އޮޅިވަޑައިގެން ދެއްކެވި ވާހަކަފުޅެއް ކަމަށް އަޅުގަނޑު ދެކެނީ. އެއީ ސަބަބަކީ އެ ދުވަހު އެ މާއްދާ ތި ބޭފުޅުންނަށް ވަރަށް ސާފުކޮށް އަޅުގަނޑު ތި ބޭފުޅުންނަށް ކިޔައިދިނިން. އަޅުގަނޑު އެ މާއްދާ ކިޔައިދިނިން. ކިޔައިދީފައި އަޅުގަނޑު ދެންނެވިން ވޯޓަކުން ނިންމަންޏާ ހަމަ އެ ވޯޓަކުން ނިންމިދާނެއޭ ރުހުން ދޭން ފެންނަ ކަމަށް، އެކަމަކު ކޮމިޓީ އިން ނިންމެވީ މާކްސް ދިނުމަށް. މާކްސް ދީފައި %75 ވެއްޖެއްޔާ އެއީ ރުހުން ދޭން ފެންނަ ކަމަށް ނިންމީ ކަމަށް. 75 ނުލިބިއްޖެއްޔާ އެއީ ރުހުން ނުދޭ ގޮތަށް ނިންމީ ކަމަށް. އެހެންވީމާ، އެ ގޮތުގެ މަތިން އެ އަންޑަސްޓޭންޑިންގައި މާކްސް ދޭ ހިސާބަށް ދިޔައީ. ވޯޓަކުން ނިންމެން އޮތް ނަމަ އެ ދުވަހު ވެސް ނިންމާލެވިއްޖައީސް. އެހެންވީމާ، ކަނޑައެޅިގެން ޙަޤީޤަތާ ޚިލާފަށް ދެންމެ ބިލެތްދޫ ދާއިރާގެ ޢިއްޒަތްތެރި މެންބަރު ތި ވާހަކަދެއްކެވީ. އެ ދުވަހުގެ ޔައުމިއްޔާ ވެސް އެބަ އޮތް. އެހެންވީމާ، ވިލުފުށީ ދާއިރާގެ ޢިއްޒަތްތެރި މެންބަރު ރިޔާޟް ރަޝީދު ދެއްކެވި ވާހަކަފުޅު މި އޮތީ. މިގޮތަށް މާކްސް ދީގެން އަޅުގަނޑުމެން ނިންމާ ކަމަށް ވެއްޖެއްޔާ އެންމެ މަދުން ލިބެންޖެހޭނީ ކިހާވަރެއްކަން އަޅުގަނޑުމެން ޖެހޭނީ ކަނޑައަޅަން. އެހެންނޫނިއްޔާ އަޅުގަނޑެއް ތާއީދެއް ނުކުރަން މި ގޮތަށް މަސައްކަތެއް ކޮށްފައި އެ އަދަދު ނުލިބިއްޖެ ކަމަށް ވަންޏާ އެ ހިސާބުން ކޮމިޓީ އަށް އެކަން ބަލައިނުގަނެވޭނެ ކަމަށް. މިސާލަކަށް 75 ނުވަތަ 65 އެއަށްވުރެ ދަށް ވެއްޖެ ކަމަށް ވަންޏާ އެ ހިސާބުން ކޮމިޓީ އިން ނުފެންނަ ކަމަށް އެ މީހަކަށް. އެހެންވީމާ، އެ ގޮތަށް އެއްބަސްވެގެން އެ މީހުން ކުރަން ޖެހެންޔާ ކުރަން ޖެހޭނީ. އެހެންވީމާ، އެ ގޮތަށް އެއްބަސްވެގެން، އެހެންވީމާ، ތި ބޭފުޅުން ބައްލަވާލައްވަން މި އޮތީ ޔައުމިއްޔާ. އާދެ، ޣަފޫރު.

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
މިހާރު މި ވިލުފުށީ ދާއިރާގެ ޢިއްޒަތްތެރި މެންބަރު އެހެން ވިދާޅުވި އެއް ކަމަކު އެއީ މުޅި ކޮމިޓީގެ ނިންމުމެއް ކަމަކަށް އަޅުގަނޑުމެން ޤަބޫލެއް ނުކުރަން. އެއީ އެ ބޭފުޅާގެ ވާހަކަފުޅު އެއީ. 
ރިޔާސަތުން ވާހަކަދެއްކެވުން:
ވިލުފުށީ ދާއިރާގެ ޢިއްޒަތްތެރި މެންބަރު އެގޮތަށް ވާހަކަދެއްކެވީމަ މި އޮތީ އަޅުގަނޑު ބުނެފައި، އެހެންވީމާ، މި މިންގަނޑު ވެސް ހުށަހަޅުއްވަންވީ ނޫންތޯއޭ. އެ ސަބަބަކީ ކޮންމެ ގޮތެއް ވިޔަސް އިންޓަވިއުކުރަން އެބަޖެހޭ. ގަވާއިދު އެހެން ބުނޭ. އިތުރު މަޢުލޫމާތެއް ސާފުކުރަން ޙަމްޒާ ހުށަހެޅުއްވި. އެހެންވީމާ، އެ ދެއްކެވި ވާހަކަފުޅަށް، ވާހަކަ ދައްކާފައި މި އޮތީ ހުށަހެޅުއްވި 75 މާކްސް ލިބިއްޖެއްޔާ ރުހުން ދޭން ކޮމިޓީ އިން ނިންމީ ކަމަށް. ނުލިބިއްޖެއްޔާ ކޮމިޓީ އިން ރުހުން ނުދޭން ނިންމީ ކަމަށް. އެހެންވީމާ، އެ ގޮތަށް އެއްވެސް އިތުރު ބޭފުޅަކުގެ ކޮމެންޓެއް ނެތީމަ އެގޮތަށް ކޮމިޓީ އިން އިޢުތިރާޟުނުކުރާތީ ކޮމިޓީ އިން އެ ގޮތަށް ނިންމައިގެން އަޅުގަނޑުމެން ކުރިއަށް ގެންދިޔައީ. އާދެ، ޙަމްޒާ.

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:
އާދެ، މިހާރު މި ކޮމިޓީގައި ވަރަށް ގިނަ ފަހަރު މިގޮތަށް އެބަ ދިމާވޭ. އެހެންވީމާ، އެބަޖެހޭ މިހާރު ކޮމިޓީ އިން ނިންމުމަށްފަހުގައި ނިމުނީ ކޮންކޮން ކަމެއް ކަމުގައި މިތާނގައި ފާހަގަކުރެވެން. މިހާރު މި ވާ ގޮތަކީ، އަޅުގަނޑު ވާހަކަ އެއް ދައްކާލީމާ، ދެން އެހެން ބޭފުޅަކު އިޢުތިރާޟު ނުކުރީމާ އެ ގޮތަށް ނިމުނީ. އެހެނެއް ނޫން. ނިންމުންތަކެއް އެބަޖެހޭ ނިމެން. މިހާރު އެހެންވީމާ، އަޅުގަނޑަކަށް ޤަބޫލެއް ނުކުރެވޭ އަޅުގަނޑު ޤަބޫލެއް ވެސް ނުކުރަން ތި ގޮތަށް ތިކަން ނިމިފައި ވާ ކަމަކަށް. އެހެންވީމާ، އަޅުގަނޑު ހުށަހަޅަން 171 ވަނަ މާއްދާގެ (އ) ގައި ވާ ގޮތުގެ މަތިން ހަމަ ވޯޓަކަށް އެހުމަށް އަޅުގަނޑު ހުށަހަޅާ ވާހަކަ ދަންނަވަން. 
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ، އުސޫލެއްގެ ގޮތުން އެ ނިންމުން އެ ގޮތަށް އެ ދުވަހު ނިންމީ ކަމަށް އަޅުގަނޑު ޤަބޫލުކުރަނީ. އެހެންނަމަވެސް، މާކުސްތައް އިއްޔެ ދެވުނު ގޮތާއި އިއްޔެ އޮޑިޓަރ ޖެނަރަލްގެ މަގާމަށް ނަންފުޅު ފޮނުވާފައި ވާ ފަރާތުން ދެއްކެވި ވާހަކަފުޅުތަކާ މި ހުރިހާ އެއްޗަކަަށް ރިޢާޔަތްކުރާ އިރު އަޅުގަނޑަށް ވަރަށް ބޮޑަށް ފެންނަނީ ސިޔާސީ ކުލަ ޖެހިގެން ހަމަ މާކުސް ދެވިފައި ހުރިކަން. އެއީ، އެވްރެޖު އައި ގޮތުން އަޅުގަނޑަށް ޤަބޫލުކުރެވެނީ އެހެން. ދެން، މާކުސްތަކެއް އަޅުގަނޑެއެް ނުދެކެން. އެހެންނަމަވެސް، އޭގައި ހުރީ ކިހާ ވަރެއްގެ ޑިފަރެންސެއްތޯ އެއީ، އަޅުގަނޑު އެނގެން ބޭނުންވާ ކަމެއް. އެހެންވީމާ، ފެއަރ އެއް ނޫން ކަންނޭނގެ އެއް ބަޔަކު މިސާލަކަށް 100 ދޭއިރު އަނެއް ބަޔަކު ސުމެއް ދީގެން މި ނިކުންނަ އެވްރެޖެއް. އެހެންވީމާ، މިއީ އެހާ އިންސާފުވެރިކޮށް ގޮއްސަށް އޮތް ކަމަކަށް އަޅުގަނޑަކަށް ނުފެނޭ. އެހެންވީމާ، ދެން، އަޅުގަނޑުމެންނަށް ފޭސް ސޭވްކުރެވޭނެ ގޮތެއް ކަމަށް އޮންނަނީ ކޮމިޓީގެ ވޯޓަކުން ކަންކަން ނިންމުން. އެއީ، އޭރުން އިނގޭނެ އެ ނިންމީ ޕޮލިޓިކަލް ޑިޒިޝަނެއްކަން. ކޮންމެހެން އަޅުގަނޑުމެން ބައިތަކެއް ކަނޑައަޅާފައި އެ ބައިތަކަކަށް އަޅުގަނޑުމެން މާކުސް ދިނީ ނޫންކަން. އެހެންވީމާ، ވޯޓަކުން ނިންމީމާ އެ ޕޮލިޓަކަލް ޑިޒިޝަނެއް އެ ނެގުނީ. އެހެންވީމާ، އަޅުގަނޑަށް ފެނޭ މި ހަމަ ޙަމްޒާ އެ ވިދާޅުވާހެން އެ ޕޮލިޓަކަލް ޑިޒިޝަން ހަމަ އެ ގޮތަށް ނަގަން. އާދެ، ތާއީދުކުރަން.
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

ވަރަށް މަޢާފުކުރައްވާ އިނގޭތޯ. އަޅުގަނޑުމެންގެ ކޮމިޓީގެ ވަގުތު ނަގާލަނީ މި. މިއީ، ކަމެއް ނިންމާފައި، އެކަން ކުރާނެ ގޮތް ނިންމާފައި ފަށައިގެނެގެންގޮސް އިވެލުއޭޓުކޮށް ނިންމާފައި އޮތް ކަމެއް. އަޅުގަނޑަކަށް ނުވިސްނޭ މި އިޝޫ ރީވިޒްޓުކުރެވޭނެ ކަމަކަށް މި ތާގައި. ހަމަ އެއް ބަޔަކަށް ފެންނަ ކަމެއް އަނެއް ބަޔަކަށް ނުފެނުނީމަ އެއީކީ މުޅި އިޝޫ ރީވިޒްޓުކުރަން ހުޅުވާލެވޭނެ މައްސަލަ އެއް ނޫން. އެ އޮތީ ކޮމިޓީގައި ވަރަށް ރަނގަޅަށް ނިންމާފައި. މާކުސް ދީފައި 75 އަކަށްވުރެ މައްޗަށް ދިޔައިއްޔާ ނޫނީ ރިކަމަންޑެއް ނުކުރާނެމޭ އެހެން ކިޔާފައި ނިންމާފައި އެ އޮތީ. ވޯޓަކަށް ދާ ވާހަކަ އަޅުގަނޑުމެން އެ އޮތީ ޑިސްރިގާޑުކޮށްފައި. އެހެންވީމާ، އެއީކީ މި ކޮމިޓީގެ އަލުން މުޅި މައްސަލަ ރީއޯޕަން ކުރެވޭނެ ކަމެއް ނޫން. ހިންގާ އުސޫލުތަކަކަށް ތަބާވެގެން ކަންތައްތަކެއެް ކުރަމުން މި ގެންދިޔައީ. ގެންދާއިރު އެއަށް ރެސްޕެކްޓުނުކުރެވޭ ކަމަށް ވަންޏާ ދެން އަޅުގަނޑަކަށް ނުވިސްނޭ ދެން ހަމަ އެ ކޮމިޓީގެ ވޯޓު ނަގަންޖެހޭ ކަމެއް ކަމަކަށް. ވޯޓު ނުނަގަން ނިންމާފައި، މާކުސްދީފައި ވަކިވަރަކަށްވުރެ މަތިިން މާކުސް އެއް ސެކުއަރ ކުރީމާ ރިކަމަންޑުކުރާނެ ކަމަށް. އެއަށްވުރެ ދަށުން ސެކުއަރ ކޮށްފިއްޔާ ރިކަމަންޑުނުކުރާނެ ކަމަށް ނިންމައިގެން އެއްބަސްވެގެން އިވެލުއޭޓުކުރަން ފެށީ. ދެން، އޮތީ މިސާލަކަށް މާކުސް ދޭ އުސޫލު، ނޫނިއްޔާ އެކި މީހުން މާކުސް ދިން އުސޫލަށް ޗެލެންޖުކުރުން. އެއީކީ އަޅުގަނޑަކަށް ހިއެއް ނުވޭ އަޅުގަނޑުމެން ކޮމިޓީގައި ކުރެވިދާނެ ކަމެއް ހެނެއް. ހަމަ ކޮންމެ މެންބަރަކު ދޭ މާކުސް އަކީ ހަމަ އެ މެންބަރެއްގެ އަމިއްލަ ޙައްޤެއް. އެހެންވީމާ، އެއީކީ އަޅުގަނޑަކަށް ހިއެއް ނުވޭ އަޅުގަނޑުމެން އެއްވެސް މެންބަރަކަށް އަނެއް މެންބަރަކު ދިން މާކުސް އަށް ކުއެސްޗަންކުރެވޭނެ ހެނެއް. ކޮމިޓީން ކަންތައް ކުރާނެ ގޮތްތަކެއް ނިންމައިގެން އިވެލުއޭޓުކޮށްފައި އެ އޮތީ. ދެން، ކޮމިޓީގެ ރިޕޯޓު އެކުލަވާލައްވާ. އެއްގޮތަކަށްވެސް ގަވާއިދާ ޚިލާފަށް ކޮމިޓީ ހިނގައިގެން ނުވާނެ. 
އަލިފުށި ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:

ޝުކުރިއްޔާ މުޤައްރިރު. މިއީ އަޅުގަނޑު އެއްވެސް ވަރަކަށް ހައިރާން ވާ ކަމެއް ނޫން މި މި ތާގައި މިއަދު ހިނގަމުން މި ދަނީކީ. އެއީ މިގޮތަށް މަޞްލަޙަތު އެކުލެވޭ ކަމެއްގައި މީގެ ކުރިން ވެސް އަޅުގަނޑުމެން ގޮތްތަކެއް ނިންމިއިރު ވިދާޅުވަމުން ދޭ ޕްރޮސެސް ކަމަކުނުދެއޭ، ތިކަން މިހެން ހަދަހަރޭ، އޭނަ ގެންނަހަރޭ، މީނަ ގެންނަހަރޭ، ދެން މި ހުރިހާ ކަމެއް ކުރިޔަސް އެންމެ ފަހުން މަޖިލީހުގެ ތަޅުމަށް ދިޔައިރު ވެސް ހަމަ ޕްރޮސެސް ކަމުނުގޮސް އޮތް ބައެއް މިއީ. އެހެންވީމާ، މި މީހުންގެ މިކަން ހަމަ އޮންނަނީ މި ގޮތަށް. އެހެންވީމާ، އެ ކަމަކަށް އަޅުގަނޑުމެންނަކަށް ހިއެއް ނުވޭ ވަގުތު ދެން އިތުރަށް ފުރުޞަތު ދޭންޖެހޭނެ ހެނެއް. ދެން، ޔާމީނު ވިދާޅުވި ގޮތަށް މިއީ މިހާރު ނިމިފައި އޮތް ކަމެއް. އެހެންވީމާ، މި ކަމަކަށް އިތުރަށް ވަގުތު ދިނުން ހަމަގައިމުވެސް އަޅުގަނޑު ނޭދޭ ވާހަކަ ދަންނަވަން. 

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

ފުރަތަމަ މި ޔައުމިއްޔާ އިން ވެސް އަޅުގަނޑުގެ އަޅުގަނޑުގެ ވާހަކައިގެ ތަންކޮޅެއް ވެސް ހިމެނިފައި އެބަ އޮތް. އަޅުގަނޑު އޭރުގައި ވެސް ދެއްކި ވާހަކައަކީ މާކުސް ދެންޏާ އަޅުގަނޑުމެން ޖެހޭނޭ ކިހާވަރަކުން ފެށިގެން މައްޗަށްތޯ ލިބެންޖެހޭނީ. އެ ހަމަ ރަނގަޅު، އަޅުގަނޑުގެ ވާހަކަ ހުރި ގޮތް. ދެން، އޭރުގައި ޢަލީ ރަޝީދު ޢުމަރު އަޅުގަނޑުމެން ނުދަންނަން. މިދެންނެވީ އަޅުގަނޑަށް އޭނަގެ ނަން އެނގެނީ. އެކަމަކު، ރޭގައި މި ތަނަށް ވަޑައިގެން އެދެއްވި މަޢުލޫމާތުގެ އަލީގައި އޭރާއި ފުރަތަމަ ދުވަހާ ރޭގަޔާ. ޢަލީ ރަޝީދު ޢުމަރާ ދޭތެރޭގައި ދެކޭދެކުން އަޅުގަނޑު ބަދަލު. އެއީ، އަޅުގަނޑުމެން ކުރި އެތައް ބައިވަރު ސުވާލުތަކަށް ޖަވާބު ދިނުމާ އަދި އެއާ ގުޅިގެން އަޅުގަނޑުމެންނަށް އެކި ދިމަދިމާލުން ޢަލީ ރަޝީދު ޢުމަރުގެ މައްޗަށް ކުރެވިފައި ހުރި ތުހުމަތުތަކާ ބެހޭ ގޮތުން ވެސް ދެއްކި ވާހަކަ އަށް. ދެން، ރޭގައި އަޅުގަނޑު މާކުސް ދިން ގޮތް އެނގެން އޮންނާނެ. ދެން، ހަމަޔަޤީނުން ވެސް އަޅުގަނޑަށް ޢަލީ ރަޝީދު ޢުމަރު އެ މަގާމަށް ލާން އަޅުގަނޑަށް ޤަބޫލުކުރެވޭ. އެހެންވެގެން، އަޅުގަނޑު އެ ގޮތަށް މާކުސްދީފައި އޮންނާނީ ވެސް. ދެން، ރޭގައި ޙަޤީޤަތުގައި ހަނދާނުގައި ވެސް ނެތް، އަޅުގަނޑުގެ ވާހަކަ އަޅުގަނޑު މި ދަންނަވަނީ ކިހާވަރެއްކަން ލިބެންޖެހޭނީ. ޙަޤީޤަތުގައި އަޅުގަނޑުމެންނަށް އެނގެން ވެސް ވާނެ. އެކަމަކު، ކޮންމެވެސް ވަރެއްގެ އިޝާރާތެއް ވެސް އަންނަން ވެސް ވާނެ. މި މާކުސް ދޭއިރުގައި  ކުރިން އެކަމަކު އަޅުގަނޑުމެން އެނގިފައި އޮތް އެއްޗެއެް ހަނދާނުގައި އޮންނަންވާނެ ކަމަށް އެންމެން ވެސް ޤަބޫލުކުރާނީ. ދެން، ކުޑަ ތަފާތަކުން މި އުޅެނީ އަޅުގަނޑުމެން ޤަބޫލުކުރާ މިންވަރަށްވުރެ ދަށުން މާކުސް ލިބިގެން. ކޮންމެ ގޮތެއް ވިޔަސް އެވަރު ވެއްޖިއްޔާ އަޅުގަނޑުމެން މި އޮތީ އަޅުގަނޑުމެންނަށް ނުފެންނަ ކަމަށް ނިންމާނީއޭ އެ ގޮތަށް. ދެން، މިހާރު ރިޕޯޓު ތައްޔާރުކޮށް ރިޕޯޓު މަޖިލީހަށް ދިޔައިމާ މި މާކުހަށް ބަލައިގެނެއް ނޫން މަޖިލީހުން ކަންތައް ނިންމަމުން ދަނީކީ އެއް. ހިތަށް އެރި ގޮތަކަށް ނިންމަނީ. އިއްޔެ އަށް ބަލައިލައިފި ކަމަށް ވަންޏާ އިއްޔެގައި ވެސް އަޅުގަނޑުމެން މި ތިބީ އެތައް ބައިވަރު މަސައްކަތްތަކަކަށް ފަހުގައި މާކުސް ދީގެން މި އެތައް ބައިވަރު ބަޔަކު މަޖިލިސް ފުލޯރ އަށް ގެންގޮސްގެން އެއަށް ވޯޓަށް އަހައިގެން. އެއަށް އަޅުގަނޑުމެން ބަލައިލާއިރު އިއްޔެ 86 މާކުސް ލިބިފައި އޮތް މީހަކު އޮއްވާ 76، 77 އަށް ވުރެ ދަށުގައި ތިބި މީހުން މި އޮތީ އެ ބޯޑަށް މަޖިލީހުން ނަގާފައި. އެހެންވީމާ، މާކުސް އަކީ މިއީ މުުހިއްމު އެއްޗެއް ނޫނޭ އަޅުގަނޑު ދަންނަވަން މި އުޅެނީ. ފުލޯރ އިން ނިންމާ ނިންމުމެއްގެ މައްޗަށޭ މިކަން ބިނާވެ އޮންނާނީ. ދެން، މިއީ އަޅުގަނޑުމެންނަށް ކުރެވުނު އައު ތަޖުރިބާއަކަށް ވެދާނެ. ނޫން ނަމަ އަޅުގަނޑުމެން ކަމެއް ނިންމާލުމުގެ ކުރީގައި އަޅުގަނޑުމެންގެ ހަނދާނަން ގެންނަންޖެހޭ ކަންތައްތަކެއް ނުގެނެވި ދިޔައީ ކަމަށް ވެދާނެ. ރޭގައި މިސާލަކަށް އަޅުގަނޑުމެން މާކުސް ދިންއިރުގައި އެ މަސައްކަތް ފެށުމުގެ ކުރީގައި މުޤައްރިރު އަޅުގަނޑުމެންގެ ހަނދާނަށް ގެނައި ނަމަ ރަނގަޅުވީސް ކަންނޭނގެ އަޅުގަނޑަށް ހީވާ ގޮތަކީ. މި ވަރު ނުލިބިއްޖެ ކަމަށް ވާ ނަމަ މިހެން ވާނެއޭ. ދެން، އަޅުގަނޑު ކައިރީ ކޮމިޓީގައި ތިއްބެވި އިދިކޮޅު ބޭފުޅުންގެ ވިސްނުން ޢަލީ ރަޝީދާ ދޭތެރޭގައި ހުރި ގޯސްކޮށެއް ނޫން. އެހެންނަމަަވެސް، މާކުސް ދެއްވި އިރުގައިި އެވަރުން ވެސް ވެދާނެ ކަމަށް ހީކޮށް ދިނީ ކަމަށް ވެސް ވެދާނެ. އެ އަޅުގަނޑުމެން ގަސްދުގައި ކުރި ކަމެއް ވެސް ނޫން. އެ އެއްކުރުމުގައި ދިމާވި މައްސަލައަކަށް ވެސް ވެދާނެ. ދެން އެކަމަކު، އޮތް އެއްޗެއްތާ އެއްކުރެވޭނީ. ކުރިއިރު އެ ވަރު އައީ. އެހެންވީމާ، އަޅުގަނޑު މިއަދު ވެސް ވާހަކަ ދައްކާނީ އަޅުގަނޑަށް ފެނެއޭ ޢަލީ ރަޝީދު ޢުމަރު އެ މަގާމަށް ޢައްޔަންކުރަން. އެހެންނަމަވެސް، އަޅުގަނޑަށް އެކަން ފެނުނަސް ވެސް އަޅުގަނޑުމެން މި ތިބީ ކުރިން އެހެން ގޮތަކަށް ނިންމައިގެން. އެހެންވީމާ، އެވަރަކަށް މާކުހެއް ނުލިބޭ. އެހެންވީމާ، ދެން އޮތީ މި ފުލޯރ އަށް ދިޔަޔަސް މީގެން ނުކުންނާނީ އެއް ނަތީޖާ އެއް. ނުވަދިހަ އޮތަސް މަޖިލިސް ފުލޯރ އިން އެވަރު ވޯޓު ނުލިބިއްޖިއްޔަކާ އެ މަގާމުގައި ނުހުރެވޭނެ. އެހެންވީމާ، މި ތަނުން ނިންމާ ނިންމުމެއްގައި މި ތާނގައި އޮންނަ ޕޮއިންޓަކީ އެކަޗެއް ވެސް ނޫން. އާޚިރުގައި ފުލޯރ އަށް ކަމެއް ދިޔައިމަ. އެހެންވީމާ، އަޅުގަނޑަށް އެންމެ ރަނގަޅު ކޮންމެ ގޮތަކަށް އެކަން ކުރި ކަމުގައި ވީ ނަމަވެސް. އެހެންވީމާ، އަޅުގަނޑުގެ ވިސްނުން މި ކަމުގައި ހުރި ގޮތް އަޅުގަނޑު މި ދެންނެވީ. 
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑު އިދާރީ ނުކުތާއަކުން ވެސް ފާހަގަކޮށްލިން މުޤައްރިރު މި މާކުސްދިނުމުގައި ބައިވެރިނުވެވޭނެ ކަމަށް. ދެން، މަޖިލިސް ގަވާއިދުގެ 127 ވަނަ މާއްދާގެ (ށ) ގައި އެބަ އޮވޭ މި މާއްދާގެ (ހ) ގައި ބަޔާންކޮށްފައިވާ ވޯޓު ދިނުމުގައި ކޮމިޓީގެ މުޤައްރިރު ބައިވެރިވެގެން ނުވާނޭ. ކޮމިޓީގެ މުޤައްރިރު ވޯޓުދެވޭނީ މައްސަލައެއްގެ ދެކޮޅަށް ލިބޭ ވޯޓުން އެއްވަރު ވެއްޖެ ނަމައޭ. މާކުސް ދިނުމަކީ ވެސް ހަމަ ވޯޓު ދިނުމެކޭ އެއްފަދަ ކަމެއް ކަމަށް އަޅުގަނޑަށް ޤަބޫލުކުރެވޭ. ދެން، މި ކޮމިޓީން ކަންތައްތައް ނިންމާއިރު މުޤައްރިރު އެ ކަންތައްތަކުގައި ބައިވެރިވާންޖެހޭނީ ދެ ފަރާތް ހަމަހަމަ ވެއްޖެ ހިނދެއްގައި ކަމަށް އަޅުގަނޑަށް ޤަބޫލުކުރެވެނީ. އެހެންވީމާ، މީގައި މުޤައްރިރަށް ވޯޓުގައި ބައިވެރިވެވޭނެ ކަމަށް ވެސް އަޅުގަނޑަކަށް ޤަބޫލެއް ނުކުރެވޭ. ދެން، މި އިޝޫއަކީ ނިމިފައި އޮތް އިޝޫއެއް ނޫން. މި އިޝޫ ނިމުނު ކަމަށް ވާނީ މި ކަންތައް އަޅުގަނޑުމެން މި ކުރާ ކަންތައް ނިމުނީމަ. އެހެންވީމާ، މީގެތެރެއިން އަޅުގަނޑުމެންނަށް ހަމަ ހުށަހެޅުން ހުށަހަޅައިގެން ތާއީދު ލިބިގެން ވޯޓަށް އަހަންޖެހޭނެ ކަމަށް ވަންޏާ ވޯޓަށް އަހައިގެން ކަންތައްތައް ނިމޭނެ. އެހެންވީމާ، ޙަމްޒާގެ ހުށަހެޅުމަށް އަޅުގަނޑު ތާއީދުކުރަން. އެކަމަކު ވޯޓަށް ވެސް އެހެންޖެހޭނެ ކަމަށް އަޅުގަނޑު ގަބޫލުކުރަން. އަޅުގަނޑުމެން ނުދަންނަވަން މާކުސް ބަދަލުކުރަންޖެހޭނެ އެކޭ. އެކަމަކު، މާކުސް އެހެން އޮތަސް ހަމަ ވޯޓަށް އެހޭނެ. 
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، މިހާރު މީގައި މި އެބަ ބުނޭ 75 އޭ. އަޅުގަނޑު ބަލައިލަން ބޭނުން، މީގައި އެވްރެޖު ކުރީމަ 75ތޯ ނޫނިއްޔާ، މި ކޮމިޓީގެ ގިނަ މެންބަރުންނަށް 75 ން މަތި ދެވިފައިވޭތޯ. 75 ކަމަށް ބުނެފައި އޮތީ. އެހެންވީމާ، ގިނަ މެންބަރުންނަށް 75 އަށް ވުރެ މަތިން ދެވިފައި އޮތްތޯ އަޅުގަނޑު ބަލައިލަން ބޭނުން. މިހާރު ތީގައި އެވްރެޖެއް....

ރިޔާސަތުން ވާހަކަދެއްކެވުން:

ނޫން، އަޅުގަނޑު ތި ފުރުޞަތެއް ނުދޭނަން އިނގޭތޯ. ކޮންމެ ގޮތަކަށް ހަނދައިގެން ނަމަވެސް ނަތީޖާ ބަދަލުކުރަން ކުރާ މަސައްކަތަކަށް އަޅުގަނޑު ފުރުސަތެއް ނުދޭނަން އަޅުގަނޑު އިނގޭތޯ. ނަޝީދު.

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އަޅުގަނޑު ނުނިމޭ އިނގޭތޯ. އަޅުގަނޑު ނުނިމޭ އަދި، ދަންނަވާލަން ބޭނުންވޭ މުޤައްރިރު ދެން އަޅުގަނޑު ދައްކާ ވާހަކައާ ހިތްހަމަނުޖެހުނަސް ތަންކޮޅެއް ކެތްތެރިކަމާ އެކު މަޑުކޮށްލެއްވުން ރަނގަޅު. އަދި އަޅުގަނޑުމެން ވެސް ކެތްތެރިކަމާ އެކު މަޑުކޮށްލައިގެން މި ތިބީ. އަޅުގަނޑުމެން ކޮންމެހެން މުޤައްރިރު ކުރާހާ ކަމަކާއި ގެންދާހާ ގޮތަކާ ހިތްހަމަޖެހިގެންނެއް ނޫން. އެކަމަކު، ކެތްތެރިކަމަކީ އެވެސް ކޮންމެވެސް ވަރަކަށް އޮންނަންޖެހޭނެ ކަމެއް. އެހެންވީމާ، މައުޟޫޢަށް ވާހަކަދެއްކޭނީ ވެސް މަޢުޟޫ އަށް ވާހަކަދައްކަން ފުރުޞަތު ދީގެން. އެހެންވީމާ، ދަންނަވާލަން މި ބޭނުންވަނީ އަޅުގަނޑު ބަލަން ބޭނުމޭ. އަޅުގަނޑު ބަލަން ބޭނުން ކަމަށް އަޅުގަނޑަށް ވެސް ނުބެލޭނެ ގޮތަކަށް ކޮމިޓީގެ މުޤައްރިރަކަށް ނުގެންދެވޭނެ. މިއަކު ނެތް 75 އެވްރެޖުކޮށްގެނޭ. ކޮންތާކު އޮތީ އެ ވާހަކަ ލިޔެފައި. ކޮންތާކު އޮތީ 75 އެވްރެޖްކޮށްގެނޭ. 75 މިތާ ގިނަ މީހުންނަށް ފެންނަންޏާ ވެސް އެ ނިމުނީ. 75 އޭ އޮތީ ލިޔެފައި. އަޅުގަނޑު ޤަބޫލެއް ނުކުރަން އެ 75 ގެ ވާހަކަ އެއް ވެސް. އެހެންނަމަވެސް، ދަންނަވާލަން ބޭނުންވަނީ މުޤައްެރިރު ވެސް މި ކަންކަން ކުރުމުގައި ހަމަ އެ ވެސް ހަމަ ހަމަ އެއް. ތި ވެސް ހަމަ އެވަރެޖުކުރުމަކީ ވެސް ހަމައެއް. އެހެންވީމާ، އަޅުގަނޑު ދަންނަވާލަން މި ބޭނުންވަނީ އެކަން ވެސް ބަލަން ފުރުޞަތު ދެއްވާށޭ. 
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އަޅުގަނޑު ކުރިން ވެސް ދެންނެވިހެން މި ކަމަކީ ސިޔާސީ ކަމެއް. އެހެންވީމާ، ވޯޓަކުން މިކަން ނިމުން އަޅުގަނޑަށް ފެނޭ. ދެން، އެހެން މި ދަންނަވަނީ މި ކޮމީޓިގައި ވެސް ވަރަށް ގިނަ ފަހަރަށް ގިނަ އިޝޫ ރީވިޒްޓު ވެސް ކޮށްފައި އެބަހުރި. ކޮށްފައި ހަމަ ބަދަލުކޮށްފައި ވެސް އެބަހުރި. އެހެންވީމާ، އެ ގޮތަށް ޚިޔާލު ތަފާތު ވާ ފަހަރުތަކުގައި އަޅުގަނޑުމެން ހަމަ ވޯޓަކުން ކަންކަން ނިންމަމުން ގެންދަނީ. އެހެންވީމާ، އަޅުގަނޑަށް ފެނޭ މި ޚިޔާލު ތަފާތުވުމުގައި ވެސް ވޯޓަކަށް އަހަން. އެއީ ކަމަށް އެންމެ އިންސާފުވެރި ކަމަށް މިކަން ދާނެ ކަމެއް ކަމަށް އަޅުގަނޑަށް ފެންނަނީ. އެހެންވީމާ، އަޣުލަބިއްޔަތަށް ތަބާވުމުގެ ރީތި ސިފަ އަޅުގަނޑުމެންގެ އޮންނަންވާނެ ކަމަށް އަޅުގަނޑަށް ޤަބޫލުކުރެވެނީ. 

ކުޅުދުއްފުށި އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މި އަޅުގަނޑު ވެސް ޤަބޫލުކުރާ ގޮތުގައި ރިޔާޟު ރަޝީދު ދެއްކެވި ވާހަކާގެ ތެރެއިން އެކަން އެޑަޕްޓުކޮށްފައި އެއީ އުސޫލެއް ކަމުގައި ބެލުމަކީ އެއީ ޤަބޫލުކުރެވޭނެ ކަމެއް ނޫން. މި މަޖިލީހުން މި ކޮމިޓީން ނިންމާ ކަންތައްތައް ނިންމުމުގައި މި ކޮމިޓީގެ އިއްތިފާޤު ވާންޖެހޭނެ ކަމަށް، ވޯޓަށް އަހަންޖެހޭނެ ކަމަށް މި ގަވާއިދު އެބަ ބުނޭ. އެހެންވީމާ، މި ވޯޓަކަށް ދިއުމަށް އަޅުގަނޑު ހުށަހަޅަނީ. އެ ކަމުގައި އިނގޭތޯ.

ރިޔާސަތުން ވާހަކަދެއްކެވުން:

ޔާމިނަށް ފަހު ފުރުޞަތު އަރުވާނަން މި ކަމުގައި އިނގޭތޯ.

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

މީގައި ވޯޓަށް ދާ ކަންތައްތައް ވޯޓަކަށް ދަނީ ކީއްވެގެންކަން ހަމަ ތި ގަވާއިދުގެ ތި މާއްދާތަކުގައި ތި ހިރީ. ވޯޓަށް ނުގޮސް ދެން އޮތް އޮލްޓަރނޭޓިވަކީ މާކުސް ދީގެން ފާސްކުރާ ކަމެއް ކަމަށް ވަންޏާ އެ ކަމަށް އެއްބަސްވެފައި އުސޫލެއް ކަނޑައަޅައިފި ކަމަށް ވަންޏާ ތި ވޯޓަށް ދާކަށް ނުޖެހޭނެ ގަވާއިދުގެ ދަށަކުންނެއް އިނގޭތޯ. އަޅުގަނޑުމެން މި ކަމަށް އެއްބަސްވެެގެން ފެށީ. ދެން، ވަރަށް ބޭއިންސާފުކަމެއް މީހަކަށް މާކުސްދީ ނިންމާފައި އަނެއްކާ އެކަން ބަދަލުވާނެ އެހެން ގޮތަކަށް އަލުން އަނެއްކާ އެހެން ކަމެއް ކުރުން. މިހާރު މިސާލަކަށް، މީނައަށް ލިބުނީޔޯ 80. 80 ލިބިއްޖެ ކަމަށް ވަންޏާ ވޯޓަށް ދާކަށް ނުޖެހޭނެ މީގައި އިނގޭތޯ. އެ ވޯޓަށް ދާ ވާހަކަ އެއް ވެސް މީހަކު ނުދައްކާނެ. މިހާރު މި އުޅެނީ އެއްބަސްވި އުސޫލާ އެއްގޮތަށް ގެންދަން ބޭނުން ނުވެގެން. އެހެންވީމާ، ގޮތަކަށް އެއްބަސްވެފައި އޮވެއްޖެ ކަމަށް ވަންޏާ އެ ގޮތަކަށް ފާހަގަކުރާނީ. ދެން، އެ ގޮތަށް މިހާރު މުޅި މައްސަލަ ނިމުނީމަ އެއްބަސްނުވާ ބަޔަކު ތިބި ކަމަށް ވަންޏާ ރިޕޯޓުގައި ހަމަ ފާހަގަކުރާނީ، އެ ގޮތަށް އެއްބަސްނުވާ ބަޔަކު އެބަަ ތިއްބޭ ކިޔާފައި ރިޕޯޓު ފޮނުވޭނެ މިހާރު މަޖިލީހުގެ ކޮމިޓީ އަށް. މިތަނުގައި މިކަން ނިންމަން ކަނޑައަޅާފައި އޮތް އުސޫލާ ޚިލާފަށް މިހާރު މި ތަނުގައި ވޯޓެއް ނުލެވޭނެ. ނިންމާފައި އޮތް އުސޫލު އެ އޮތީ ވަރަށް ރަނގަޅަށް ފެންނަން. އޭގައި ނޯންނާނެ ވޯޓަކަށް ދާކަށް. ވޯޓަށް ދިއުމުގެ ޙައްޤު އޮވެގެން އެ މާއްދާގެ ދަށުން އަޅުގަނޑުމެންނަށް ލިބޭ އަނެއް އޮލްޓަރނޭޓިވް، އަނެއް އިޚުތިޔާރަކީ މިކަން ނިންމުމުގައި މާކުސްދީގެން މިކަން ކުރުން. މާކުސް ދީގެން މިކަން ކުރާ އިރުގައި ވަކި ވަރަކަށް މާކުސް ލިބިއްޖެ ކަމަށް ވަންޏާ ގެންދަން. ނުލިބިއްޖެ ކަމަށް ވަންޏާ ނުގެންދަން. ނިންމާފައި އޮވެފައި އެ ކަމުގައި ވޯޓަކަށް ނުދާ ގޮތަށް ނިންމާފައި އޮވެއްޖެ ކަމަށް ވަންޏާ ދެން އެ ކަމެއް ނުކުރެވޭނެ އެ ގޮތަކަށް. އެހެންވީމާ، ލިޔެފައިވާ ގަވާއިދާ އެއްގޮތަށް މިކަން ގޮސްފައި އޮތް ގޮތް ލިޔުއްވާފައި، މި ކަމާ ޚިޔާލު ތަފާތު ވާ މެންބަރުން އެބަ ތިއްްބެވި ކަމަށް ވިދާޅުވެފައި ބައެއް ބޭފުޅުން ވޯޓަށް އެދިވަޑައިގެން ކަމަށް ވިދާޅުވެފައި، އެކަން ގެންދެވިދާނެ. އެކަމަކު، އަޅުގަނޑެއް ބޭނުމެއް ނުވޭ ގަވާއިދާ ޚިލާފަށް ހިނގާ އެކަހަލަ ކަމެއްގައި ވޯޓުގައި ބައިވެރިވާކަން ވެސް. އެހެންވީމާ، އަޅުގަނޑަށް ހީވަނީ މިހާރު ރިޕޯޓު ލިޔެވޭނެ ހެން. 
ރިޔާސަތުން ވާހަކަދެއްކެވުން:

އާދެ، އަޅުގަނޑަށް ހީވަނީ އަޅުގަނޑަށް އެކަށީގެންވާ ފުރުސަތު އެރުވިއްޖެ ހެން މި ކަމުގައި. އެހެންވީމާ، އަޅުގަނޑު މިކަމުގައި ޢަމަލުކުރާން ގަސްދުކުރާ ގޮތަކީ 26 ވަނަ ޖަލްސާގައި ނިންމާފައި އޮތް ގޮތަށް އެ ގޮތަށް އަޅުގަނޑު ރިޕޯޓު ތައްޔާރުކުރަން. ތައްޔާރުކޮށްފައި، މި މާކުސް މި ގޮތަށް ނިމުނީމާ ދެ ޚިޔާލެއް ފާޅުކުރެވުނު ކަމަށް ކޮމިޓީގައި. އެއީ އެއް ޚިޔާލަކީ މި އަލުން ވޯޓު ލައިގެން މެޖޯރިޓީ ވޯޓަކުން ނިންމާ ގޮތަށް. ދެވަނަ ގޮތަކީ ދެވަނަ ގޮތަކަށް ޙަމްޒާ ފާހަގަކުރެއްވި ގޮތަށް އެންމެ ގިނަ މާކުސް މެޖޯރިޓީ ވޯޓު އޮތީ ކޮން ގޮތަކަށްތޯ ބަލާ ގޮތަށް ވެސް ހުށަހެޅުއްވި ކަމަށް. ދެން، އެހެންނަމަވެސް، އަޅުގަނޑު ވެސް މި ޤަބޫލުކުރާ ގޮތުގައި ވަކި ގޮތަކަށް ނިންމުމަށްފަހު ދެން އަނެއް މެޗު ފަށަގެން ވަކި ހިސާބަކަށް ގޮސަށް އެ ގޯލްޕޯސްޓު ބަދަލުކުރުމަކީ ގޯލްގެ ސައިޒު ބަދަލުކުރުމަކީ އަޅުގަނޑު މުޤައްރިރުގެ ހައިސިއްޔަތުން އަޅުގަނޑު އެލައުވްކުރާނެ ގަސްދުކުރާ ކަމެއް ނޫން. އެއީ ކޮންމެ ގޮތެއް ވިޔަސް ނަޝީދު ވެސް އެ ވިދާޅުވީ މި ސިޔާސީ ކަމަކަށޭ މި ވީ. އެހެންވެއްޖެ ކަމަށް ވަންޏާ ހަމަ ސިޔާސީ ކަންތައް ހަމަ ވޯޓުން މަޖިލިސް ފުލޯރގައި ވެސް ނިމިގެންދާނީ އެ ގޮތަށް. އެހެންވީމާ، އަޅުގަނޑު އެ ގޮތަށް ރިޕޯޓުގައި ފާހަަގަކޮށްދޭނަން. ފާހަގަކޮށްދީފައި އެ ގޮތަށް އަޅުގަނޑު ރިޕޯޓު ނިންމާނަން. އާދެ، މި މާކުސް ދިނުމުގައި ހަމަ އެހެން ކޮމިޓީތަކުގައި ވެސް ހަމަ އެ ގޮތަށް ހުރިހާ މެންބަރުން ބައިވެރިވެފައި އެވްރެޖުކޮށްފައި ހުރީ އިނގޭތޯ. ނޫން މި ގަވާއިދު އެ ގޮތަށް އެލައުވްކުރޭ އިނގޭތޯ. އާދެ، ޙަމްޒާ.
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، މި އަޅުގަނޑު ބަލައިލަން ބޭނުން ތި ފާހަގަކުރައްވަންޏާ މި މެޖޯރިޓީ އޮފް ދަ މެންބަރސް 75 އަކަށް ވުރެ މަތިން ދީފައި އޮތްތޯ ބަލައިލަން ބޭނުން. މެޖޯރިޓީ އޮފް ދަ މެންބަރސް އިނގޭތޯ. މިހާރު މި ކޮމީޓީގައި 1،2،3،4،5،6 މެންބަރުން އެބަ އޮތް 75 އަކަށްވުރެ މަތިން ދީފައި. އެހެންވީމާ، ސުވާލަކީ އަޅުގަނޑުމެން މި ތާނގައި އެއްގޮތަކަށްވެސް ނޯންނާނެ އެވްރެޖުކުރަން ނިންމާފައި. ނޯންނާނެ. ޢާއްމުކޮށް ގެންދިޔަ އުސޫލު 75. އެކަމަކު، 75 ވެސް އަޅުގަނޑު ޤަބޫލެއް ނުކުރަން. އެހެންނަމަވެސް، އަޅުގަނޑު ދަންނަވާލަން މި ބޭނުންވަނީ އެ ވާހަކަ ވެސް ފާހަގަކުރައްވާށޭ މެޖޯރިޓީ އޮފް ދަ މެންބަރސްގެ މާކުސް 75 ވުރެ މަތިން ލިބިފައި އޮތް ކަމަށް. ދެން، އަޅުގަނޑު ހަމަ ޤަބޫލެއް ނުކުރަން ހަމަޖެހޭނީ ހަމަ އެހެން އެކަން އޮތުމާއެކު ވޯޓުލާން.

ރިޔާސަތުން ވާހަކަދެއްކެވުން:

އަޅުގަނޑު ދެން އިތުރު ފުރުޞަތެއް ނާރުވާނަން. އެހެންވީމާ، އަޅުގަނޑު މި އިޝޫ ކްލޯޒްކުރަނީ އިނގޭތޯ. އެހެންވީމާ، ޔާމީން.

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

މީގައި އަޅުގަނޑު ދަންނަވާލަން ބޭނުންވާ ވާހަކަ އަކީ، ޙަމްޒާ އެ ވިދާޅުވި ނުކުތާ އެ ގޮތަށް ފާހަގަކުރައްވާ ކަމަށްވަންޏާ އޭގެ މާނައަކީ ހަމަ ވޯޓުލުން ކަމަށް ވާނީ އިނގޭތޯ. އެއީ 11 މެންބަރުން ތިބެގެން ކިތައް މީހުންތޯ 75 ކަށްވުރެ މަތިން މާކްސްދިނީ ބަލާ ކަމަށް ވަންޏާ އެ ލެވެނީ ވޯޓެއް، އެ ދެވެނީ މާކްސް އެއް ނޫން އިނގޭތޯ. އެހެންކަމަށްވަންޏާ އޭގެ އިމްޕްލިކޭޝަނަކީ އެއީ ކަމަށް ވެސް އަޅުގަނޑު ބޭނުންވޭ ރިޕޯޓުގައި ފާހަގަކުރަން. މާކްސް ދޭން 11 މީހުން ތިބެގެން މާކްސް ދޭން ނިންމައިފި ކަމަށް ވަންޏާ ސަލާމަތް ބުއްދި ހުރި މީހަކަށް ވެއްޖިއްޔާ އެކަން އިނގޭނެ ތަފާތު ގޮތަކަށް ނުނިންމާ ކަމަށް ވަންޏާ އެ ދައްކަނީ އެވްރެޖެއްގެ ވާހަކަކަން. މީގައި މީޑިއަމެއް ވެސް ނެގިދާނެ، މޯޑެއް ވެސް ނެގިދާނެ އަދި އެހެން އެއްޗެއް ވެސް ނެގިދާނެ. އެކަމަކު، އެކަހަލަ އެއްވެސް އެރިތަމެޓިކަލް ކަލްކިއުލޭޝަނަކަށް ނޫން އަޅުގަނޑުމެން މި ދަނީ. އެހެންވެއްޖިއްޔާ މި ނެގެނީ އެވްރެޖެއް. ދެން އެވަރު ދޭހަ ނުވާ ކަމަށް ވަންޏާ މިސާލަކަށް، އަޅުގަނޑުމެން ނިންމި ނިންމުމުން އެބަ އަޅުގަނޑުމެން ނިންމާފައި އޮތް ގޮތް ދޭހަނުވާ ކަމަށް ވަންޏާ އޭގެ މާނައަކީ 75 އަށްވުރެ މަތިން ލިބުނީ ކިތައް މީހުންތޯ ބަލާ ކަމަށް ވަންޏާ މިއީ މީނެއް ކަލްކިއުލޭޓުކުރާ ވާހަކަ މި ދައްކަނީ. އެ ގޮތަކަށް ނޫން އަޅުގަނޑުމެން ނިންމާފައި އެ އޮތީ. އެހެންކަމަށްވަންޏާ ސެވެންޓީ ފައިވަށް ވުރެ މަތި ލިބެނީ ކިތައް މީހުންތޯ މިހާރު ތި ގޮތަށް ބަލާ ކަމަށް ވަންޏާ އޭގެ މާނައަކީ އެ ނެގެނީ ވޯޓެކޭ ހަމަ ޙަޤީޤަތުގައި. އެއިރަށް 6 މީހުން އެއް ގޮތަކަށް ވޯޓުދިނީ. އަނެއް ގޮތަކަށް ފަސް މީހުން ވޯޓުދިނީ. އެހެންވީމާ، އެ ތަފްސީލުތައް ވެސް 75 އަށްވުރެ މަތިން ގިނައިން ލިބިފައި ހުރީ ކިތައް މީހުންތޯ ފާހަގަކުރައްވަންޏާ އެ ތަފްސީލު ވެސް އަޅުގަނޑަށް ފާހަގަކޮށްދެއްވާށޭ.  ދެން މި މާކްސް ޝީޓު ދާނެ މަޖިލީހަށް. މާކްސް ޝީޓު ދިޔައިމަ އަޅުގަނޑުމެން މާކްސް ދިން ގޮތް އަޅުގަނޑުމެން ކިޔައި ވެސް ދޭނަން މަޖިލީހުގައި. ހަމަ އެ ގޮތަށް ތަފާތު ގޮތަކަށް މާކްސް ދެއްވި ބޭފުޅުން ތަފާތުގޮތަކަށް ކިޔައި ވެސް ދެއްވާނެ. އެކަމަކު، އަޅުގަނޑަށް އުނދަގޫ ވާ ކަމަކީ ކޮންސެޕްޓަކަށް އެގްރީކޮށްގެން އުސޫލުތަކެއް ނިންމައިގެން ފަށާފައި، މާކްސް ދީ ނިންމާފައި ދެން މިހާރު އެ އުސޫލު ރީވިޒިޓުކޮށްފައި އެހެން ގޮތަކަށް މީތި ދާން އުޅޭ ކަމަށް ވަންޏާ، އެއް އޯލްޓަރނޭޓިވުން މި އޮތީ މިކަން ކުރާނެ ގޮތް ނިންމާފައި. އެކަން ފާސްނުވީމަ ދެން މި އުޅެނީ ވޯޓަކުން ނިންމަން. ވޯޓަކުން ނިންމާ ކަމަށް ވަންޏާ ފުރަތަމައިނުން ވެސް ވޯޓަކުން ނިންމޭނީ. މަޖިލީހުގެ ގަވާއިދު ބާރުއަޅަނީ ޙަޤީޤަތުގައި އެސެސްކޮށްފައި ވޯޓުދޭން. އެހެރީ ކްރައިޓީރިއާތަކެއް ކަނޑައަޅާފައި އިނގޭތޯ. ތަޞައްވުރާއި، ލީޑަރޝިޕާއި އަނެކައްޗަކާއި އަނެކައްޗަކަށް ބަލައިގެން މާކްސް ދޭން އެ އޮތީ މަޖިލީހުގެ ގަވާއިދުގައި ކަނޑައަޅާފައި. އެއީ އަޅުގަނޑުމެން އެއްބަސްވެގެން ނިންމީ ގަވާއިދާ އެއްގޮތަށް އެކަން ކޮށްފައި ޕާސް މާކްސްއަކަށް ވާނީ މިވެނި ވަރެކޭ ބުނެފައި. ދެން އެ ނިމުނީމަ އެ ޕާސް މާކްސް ނުލިބޭ ކަމަށް ވަންޏާ ކަންކުރާނެ ގޮތަކަށް ވެސް އެއްބަސްވެފައި މިހާރު ދެން ޕާސް މާކްސް ނުލިބުނީމަ މިސާލަކަށް، ވޯޓަކަށް ދާންވާ ކަމަށް ވަންޏާ އެ ވާހަކަ ލިޔުއްވުން އަޅުގަނޑު މައްސަލަ އެއް ނެތް. އެކަމަކު، އަޅުގަނޑެއް ޤަބޫލެއް ނުކުރަން އެއީކީ ވޯޓަކަށް ދެވޭނެ ކަމެއް ކަމަކަށް. 

ކުޅުދުއްފުށި އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މިހާރު މައްސަލަ ހުށަހެޅުއްވި ބޭފުޅާ ވެސް ވިދާޅުވެއްޖެ ތިމަންނަ އިންޓަރވިއުއަށްފަހު ތިމަންނަގެ ވިސްނުމާއި ޚިޔާލު ވަރަށް ބޮޑަށް ތަފާތުވެއްޖޭ. އެހެންވީމާ، އެއީ ހަމަ ރީކޮންސިޑަރކުރަންޖެހޭނެ ކަމެއް އިނގޭތޯ. ދެން މީގައި އަޅުގަނޑުމެން މި ކަމަށް އެދޭ ކަމަށް ވަންޏާ ހަމަ ރިޕޯޓުގައި އެކަން ހިމަނަންޖެހޭނެ އިނގޭތޯ. އަޅުގަނޑުމެންގެ ވިސްނުން ހުރީ މި ގޮތަށް ކަމަށާ. އެހެންވީމާ، މި ކަމަކީ މި ކޮމިޓީގެ އަޣުލަބިއްޔަތުން ފެންނަ ކަމެއް ކަމަށް ހަމަ ރިޕޯޓުގައި ލިޔެފައި ފޮނުވަންޖެހޭނީ އިނގޭތޯ. އެހެންގޮތަކަށް ނުފޮނުވޭނެ އިނގޭތޯ. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މިހާރު އަޅުގަނޑަށް ފާހަގަކުރެވެނީ މި ކޮމިޓީގެ އަޣުލަބިއްޔަތު ތި ރިޕޯޓު ތި ގޮތަށް ފޮނުވާކަށް ބޭނުމެއް ނުވޭ. އެހެންވީމާ، ޗެއަރއަކަށް އެ ފުރުޞަތު ލިބިވަޑައިގަންނަވާނެ ކަމަކަށް އަޅުގަނޑަށް ޤަބޫލެއް ނުކުރެވޭ. ކޮމިޓީގެ މި ވަގުތުގެ އަޣުލަބިއްޔަތު ސިޔާސީ ޙަޤީޤަތަކީ އެއީ. އަޅުގަނޑުމެން ބޭނުންނުވާ ގޮތަށް ވެސް މަޖިލީހުގެ ފްލޯރގައި ވެސް ކަންކަން ދޭ. އަދި މި ކޮމިޓީގައި ވެސް އެބަހުރި ގޮސްފައި. އަޅުގަނޑުމެން ބޭނުމެއް ނުވޭ އޮޑިޓަރ ޖެނެރަލްގެ އިތުބާރު ނެތް މައްސަލަ އެއް ވެސް ދާކަށް ވެސް ކުރިން ވެސް. އެހެންނަމަވެސް، އެ ގޮތަށް ނިމިފައި އެބަހުރި. އެހެންވީމާ، މި ވަގުތު ކޮމިޓީގެ އަޣުލަބިއްޔަތު ބޭނުމެއް ނުވޭ ތި ރިޕޯޓު ތި ގޮތަށް ހުށަހަޅާކަށް. އެހެންވީމާ، ތި ރިޕޯޓު ތި ގޮތަށް ހުށަހެޅިދާނެ ކަމަކަށް އަޅުގަނޑަށް ޤަބޫލެއް ނުކުރެވޭ. އެއީ ކޮމިޓީގެ އަޣުލަބިއްޔަތު މި ތިބީ އެއާ ޚިލާފަށް ކަމަށް ވާތީ. ދެން އަނެއްކާ މަޖިލީހުގެ އަޅުގަނޑަށް ޤަބޫލުކުރެވޭ ގޮތުގައި މިކަހަލަ ޚިޔާލުތަފާތުވުންތަކާއި ޤާނޫނީ މިކަހަލަ މައްސަލަތައް އަޅުގަނޑުމެން އެބަޖެހޭ ކައުންސިލް ޖެނެރަލާ ހަމައަށް ގެންދަން. އެހެންނޫނީ މިހާރު ކޮންމެ ގޮތެއް ވިޔަސް މިކަން ނިމޭނީ މަޖިލީހުގެ ތަޅުމުން ވޯޓުލައިގެން. އެހެންވީމާ، ވޯޓުގެ ނަންބަރސް ހުރި ގޮތް ވެސް އަޅުގަނޑުމެންނަށް އިނގޭ. އެހެންވީމާ، އެކަމަކު މަޖިލީހުގެ ތަޅުމުގައި މި މައްސަލަ އޮމާންކޮށް ދާން އަޅުގަނޑު ބޭނުންވޭ. އެހެންވީމާ، މީގައި ބަޔަކު ޕެނިކްވެގެން އުޅެންޖެހޭ ވަރުގެ ކަމެއް އޮތް ކަމަކަށް އަޅުގަނޑަކަށް ނުފެނޭ. 

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު ބޭނުންވަނީ ތި ރިޕޯޓު މި ތަނުން ބޭރުކުރާއިރުގައި އަޅުގަނޑުމެންނަށް ތީގައި ދެބަސްނުވެވޭ ގޮތަކަށް ތިކަން ކުރެވޭނެ މަގެއް އޮވެއްޖިއްޔާ އެ މަގު މުޤައްރިރު ތަނަވަސްކޮށްދިނުން އިނގޭތޯ. އެހެންވީމާ، އަޅުގަނޑަށް ފެނޭ އަދި އިތުރަށް އަޅުގަނޑުމެން ވަގުތު ބޭނުންކޮށްގެން ނަމަވެސް އަޅުގަނޑުމެންނަށް މި ކަމުގައި އެއްބަސްވުމަކަށް އާދެވޭ ކަމަށް ވެއްޖިއްޔާ އަދި އުސޫލަކީ އެއީ އަޅުގަނޑުމެން ނިންމާ ނިންމުން ބިނާވެފައި އޮންނަ ގޮތް އެއީ. އެހެންވީމާ، މިއަދު އަޅުގަނޑުމެންނަށް ނިންމިދާނެ ކުރީދުވަހު ނިންމި ނިންމުން އެހެން ގޮތަކަށް ވެސް. އެކަމަކު، ކުރީ ދުވަހު އަޅުގަނޑު ދެއްކި ވާހަކަ އެއީ ނުދައްކާ ވާހަކައަކަށް މިއަދަކު ނުވާނެ. އެއީ އަޅުގަނޑު ދެއްކި ވާހަކަ އެއީ. އެއާ އެއްގޮތަށް އަޅުގަނޑުމެން މި ތިބީ އެއްބަސްވެގެން މާކްސް ދޭން. އެ ގޮތަށް ނިންމައިގެން އަޅުގަނޑުމެން އެކަން ކުރީ. އެހެންނަމަވެސް، އެއިރުގައި އޭގެފަހުން އަޅުގަނޑުމެން މި އިންޓަރވިއު ކުރީ. ކުރީމަ އަޅުގަނޑުމެންނަށް އެ ދުވަހު ވިސްނުނު އެއްޗަކާއި މިއަދު ޢަލީ ރަޝީދު ޢުމަރާ ދޭތެރޭގައި ދެކޭދެކުމަށް ބަދަލުތަކެއް އަތުވެއްޖެ. ދެން މާކްސް ދިން އެވްރެޖު ޙަމްޒާ ވިދާޅުވެއްޖެ ދިވެހިބަހުން އަޅުގަނޑުމެން ވާހަކަދައްކާއިރުގައި އަޅުގަނޑުމެންނަށް ތަފާތު ގޮތްގޮތަށް ވާހަކަނުދެއްކޭނެ ގޮތެއް ނުހެދޭނެ. އެހެންނަމަވެސް، ޔާމީން ވެސް ތާއީދުކުރައްވައިފި ޙަމްޒާ ވެސް އެ ހުށަހެޅުއްވި ގޮތަށް މެންބަރުން އެވްރެޖު ވޯޓު ދިން ގޮތުގެ ރިޕޯޓުގައި ހިމަނަން. އެހެންވެއްޖެ ކަމަށް ވަންޏާ އެނގޭނެ 11 މެންބަރުންގެ ތެރެއިން 10 މެންބަރުންގެ އެވްރެޖު މާކްސްއަކީ 75 ލިބުނޭ. އެހެންވީމާ، އަޅުގަނޑުގެ ހުށަހެޅުމަކީ އަޅުގަނޑުގެ ކޮންސަރނަކީ މިތަނުން ފްލޯރ އަށް ދާ ކޮންމެ އެއްޗެއް ދެބަސްވުމެއްގެ ތެރެއަށް ގޮސް އަޅުގަނޑުމެން އެ ތާނގައި ފްލޯރގެ ތެރޭގައި އަޅުގަނޑުމެން، އަޅުގަނޑުމެން ބަދުނާމުވާ ގޮތަށް ވާހަކަދެކެވެމުން ދާތީވެ. އެއީ އަޅުގަނޑުގެ ކަންބޮޑުވުމަކީ. އެހެންވީމާ، އެކަން އެހެން ނުވާނެ ގޮތަކަށް މި ތަނުން ކަންތައް ކޮށްދިނުމަކީ އަޅުގަނޑު އެދޭ ކަމެއް. މިއީ އަޅުގަނޑުމެންގެ އެއްވެސް މީހެއްގެ ނަމެއް ނޫން މިއީ. މިއީ އެހެން ބޭފުޅެއްގެ ނަން މި ދަންނަވަނީ. އަޅުގަނޑުމެންނަށް ކޮންކަމެއްތޯ. މަޖިލީހުގެ މެޖޯރިޓީ އިން ވޯޓު ދާ ގޮތަކުން މީގެ ފައިނަލް މިކަން ނިމިގެންދާނީ. އަޅުގަނޑުމެންނަށް އެބަ އިނގޭ ނޫންތޯ އަޅުގަނޑުމެން 59 ދިނަސް މީނަ ހަމަ ސިޔާސީ ގޮތުން ކުރާ ކަންތައްތަކުގެ ވާހަކަ ދައްކަންވެގެން މި އުޅެނީ. ކޮންމެވެސް ކަމެއް ކޮށްގެން ހަމަ އެއްބަސްވުމަކަށް އައިސްގެން އޭނަ މަޖިލީހުން ފާސް ވެސް ކޮށްފާނެ. އަޅުގަނޑުމެންނަކަށް ނޭނގޭނެ ކަންތައްތައް ވެގެންދާނެ. އެހެންވީމާ، މި ދެންނެވީ އަޅުގަނޑު މައްސަލައަކީ އަޅުގަނޑުމެން ގޮސް އެ ތާނގައި އަޅުގަނޑުމެން އަޅުގަނޑުމެންނަށް މި ކޮމިޓީ އަށް ހަޑިހުތުރު ވާ ގޮތަށް ވާހަކަދެއްކުމުގެ ފުރުޞަތު އޮންނަ ގޮތުން މި ރިޕޯޓު އެ ތަނަށް ފޮނުވާކަށެއް އަޅުގަނޑު ތާއީދެއް ނުކުރަން. އެހެންނަމަވެސް، އަޅުގަނޑު އެ ގޮތަށް ބޭނުން ނުވިޔަސް ކިތަންމެ ރަނގަޅަށް މިކަން ކުރިޔަސް ވެސް އަޅުގަނޑުމެންގެ ތެރޭގައި ވާހަކަތައް ދާނީ އެހެން ގޮތަކަށް. އެއީ އެންމެ ފަހުން އަޅުގަނޑުމެންނަށް މި ނިންމީ ބްރޯޑްކާސްޓު ކޯޕަރޭޝަންގެ ކަންތައްތައް. ހަމަ މި ތަނުން ވަރަށް ރަނގަޅަށް ނިމިގެން ދިޔަ ކަމެއް. ހަމަ ނޮޅިވަރަމް ދާއިރާގެ ޢިއްޒަތްތެރި މެންބަރު ހަމަ ޙަޤީޤަތާ ޚިލާފު ވާހަކަތަކެއް އެ ތާނގައި ދެއްކެވި އެ ދުވަހު އިނގޭތޯ. މިތަނަށް ގެނައި މި ތަނުން އެކި ބޭފުޅުން ފޮނުވި ކޮމެންޓުތަކާ ބެހޭ ގޮތުން. ހަމަ މި ތަނުގައި. ނޫން، މި ތަނުން ނިންމާ ނިންމުމަކާ ބެހޭ ގޮތުން އަޅުގަނޑަށް ވާހަކަދެއްކޭނެ. ޤާނޫނުގައި އޮންނާނެ ލިޔެފައި ނުދެއްކޭނެ ވާހަކަ. އަޅުގަނޑަށް ދެއްކޭނެ ވާހަކަ މި ދައްކަނީ. އެހެންވީމާ، އަޅުގަނޑު ބޭނުމެއް ނުވެއޭ ކޮންމެހެން އެހެން އެ ގޮތަށް ވާކަށެއް. އަޅުގަނޑުމެން މިތާ ނިންމީ ނޫންތޯ. ޣަފޫރު ވެސް ވިދާޅުވި ނޫންތޯ އެ އެއްޗެއްސަކީ ބަލައިގެން އަޅުގަނޑުމެންނަކަށް ތަޙުޤީޤުކުރެވެން ހުރި ކަންތައްތަކެއް ނޫނޭ. އެހެންވީމާ، ތިމަންނަމެން އެއަށް ގޮސް އެ ހާވާކަށް ބޭނުމެއް ނުވެއޭ. މި ކޮމިޓީގައި ދެއްކި ވާހަކަ އެއީ. އެއީ ޣަފޫރު ދެއްކީ ހަމައެކަނި މި ކޮމިޓީގައި އެ ވާހަކަ. އެހެންނަމަވެސް، ނޮޅިވަރަމް ދާއިރާގެ ޢިއްޒަތްތެރި މެންބަރު މުޙައްމަދު ނަޝީދު ވާހަކަދެއްކެވީ ކޮމިޓީ ބަދުނާމު ވާ ގޮތަށް. އެހެންވީމާ، އަޅުގަނޑު ބޭނުމެއް ނުވޭ މި މައްސަލައާ ހެދިގެން އަނެއްކާ ވެސް އަޅުގަނޑުމެން ދެބަސްވެގެން ގޮސް މި ކޮމިޓީ ބަދުނާމުކުރާކަށް އަޅުގަނޑުމެން އެ ތާނގައި. އަޅުގަނޑުމެން 11 މެންބަރުން މި ކޮމިޓީ ބަދުނާމުކުރާކަށް ބޭނުމެއް ނޫނޭ. އެހެންވީމާ، މި އެއްބަސްވެވޭ ގޮތަކަށް މިކަން ކޮށްދެއްވާށޭ. އެ ވާހަކަ އަޅުގަނޑު މުޤައްރިރަށް ދަންނަވަން ބޭނުންވީ. ދެން ޔާމީން ވެސް ވިދާޅުވެއްޖެ، އެހެންވީމާ، އެ ގޮތަށް ވެސް އެންމެ ރަނގަޅޭ. ދެން ވިދާޅުވަނީ އެހެން ކޮންމެވެސް ލަފްޒެއް ވެސް ގެންނަވާށޭ. އެއިރުން އެންމެ ރަނގަޅޭ. އެހެންވީމާ، އެއްބަސްވެވޭ ގޮތަކަށް ގޮސް އަޅުގަނޑުމެން އެ ތާ މި ކޮމިޓީ ބަދުނާމުނުކުރާށޭ އަޅުގަނޑުމެން 11 މެންބަރުންކުރެ އެކަކު ވެސް. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، ދެންމެ މަސީޙު ހައިލައިޓުކޮށްލާފައި އެ ދެއްވި ރިޔާޟުގެ ހުށަހެޅުއްވުމަށް ތާއީދުކުރައްވަމުން ޔާމީން ދެއްކެވި ވާހަކަފުޅުގައި މި ވިދާޅުވަނީ އަޅުގަނޑު ރިޔާޟު ހުށަހެޅުއްވި ގޮތަށް އަޅުގަނޑުމެން މާކްސް ދީގެން ނިންމާއިރު %75 ކޮމިޓީގެ އެވްރެޖު މިނޭ. %75 މީނަ އަށް ލިބިއްޖެ ކަމަށް ވަންޏާ އެއީ ދެން އަޅުގަނޑުމެން ރިކަމެންޑުކުރަން ހުށަހަޅާ ނަންފުޅެއް ގޮތަށް އެ ބޭފުޅާ ހާސިލުކުރެއްވި ކަމަށް. މި ވެސް، އަޅުގަނޑު ހަމަ އަޅުގަނޑު ވެސް ހަމަ ތާއީދުކުރާ ވާހަކަ ދަންނަވާލަން. އެހެންވީމާ، ރިޔާޟަށް އ ެދުވަހު ތާއީދުކުރައްވާފައި އޮތީ ޔާމީން. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މިހާރު މުޤައްރިރު ވަކި އަތަކަށް ޖެހިވަޑައިގެން ހުންނަވައިގެން ފުރުޞަތު ވެސް ނުހޯއްދަވާ ހަމަ ލިޔެކިޔުންތަކުން އެއްޗެހި ހޯދައިގެން، ކުށް ދައްކައިގެން ކުރިއަށް ގެންދެވޭ ގޮތަށްތޯ މި ކޮމިޓީ އޮންނަނީ. އެއްވެސް ހަމަ އެއް ލަމަ އެއް ނެތެއްނޫންތޯ. އަމިއްލަ ގޭގައި ކުންފުންޏެއް ހިންގަވާ ގޮތަށް ނޫންތޯ ތި ގެންދަވަނީ. ޔައުމިއްޔާ ބަލަން ވެސް ފުރުޞަތު ހޯދައިގެންނޫންތޯ ބަލަންޖެހޭނީ. ޔައުމިއްޔާ މަސީޙު ބަލާފައި ގެންގޮސް މުޤައްރިރު އަތަށް ދީގެން ބޭނުންވާ އެއްޗެހި އިޢުލާންކުރާ ގޮތަކަށް ނޫނޭ މިތާ އޮންނަނީކީ. ދިސް އިޒް ނޯ، މި ކަމަކުނުދޭ އެއްގޮތަކަށްވެސް އިނގޭތޯ ޔާމީން. ފުރުޞަތެއް ހޯދައިގެން އޭނަ ވެސް އެކަން ފާހަގަކޮށްފައި ދައްކަވަންޖެހޭނީ އިނގޭތޯ. ޕޭޕަރުތައް ގެންގޮސް އުނގަށް ޖަހައިގެނެއް ކުރާ ގޮތަކަށް ނޫން މި އޮންނަނީކީ. ޝުކުރިއްޔާ ދެއްވި ފުރުޞަތަށް. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ވާހަކަދެއްކީ ރިޔާސަތުން އަޅުގަނޑަށް އޮތް ފުރުޞަތުގައި. އާދެ، އަޅުގަނޑު ދަންނަވާލަން އޮތީ މި ކަމަކީ ހަމަ ނުލާހިކު ރީއްޗަށް ނުލާހިކު އޮމާންކޮށް އެއްބަސްވެވިގެން އައި ކަމެކޭ ހަމަ މި ކަމަކީ. އެހެންވީމާ، މިހިސާބުން ދެން މި ރިޕޯޓު ލިޔާ ހިސާބުން މީތި މި ހަމަ މީތި މައްސަލަގަނޑެއްގެ ތެރެއަށް ވައްޓައިނުލައްވާ ހަމަ އަޅުގަނޑު ތި ބޭފުޅުން ތި ނެންގެވި ކޮންސަރންސްތައް އަޅުގަނޑު ގެނެސްދޭނަމޭ ރިޕޯޓުގައި ތި ބޭފުޅުން ތި ނެންގެވި ކޮންސަރންސްތައް. މަސީޙު ދެން ޙަމްޒާ.

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، އަޅުގަނޑު ދެންމެ ޔައުމިއްޔާ އަޅުގަނޑު ވެސް ބަލައިލިއިރު އަޅުގަނޑަށް ފާހަގަކޮށްލެވުނު ކަމެއް. ދެން ޣަފޫރު އެ ވިދާޅުވީ ރަނގަޅު ވާހަކައެއް ކަންނޭނގެ. ދެން އަޅުގަނޑު ފުރުޞަތެއްގައި. އެހެންނަމަވެސް، ކޮންމެހެން ވަގުތު ދިގުނުކުރާން ވެގެން އަޅުގަނޑު އަންޑަރލައިންކޮށްފައި ދިނީ އެ އިޝޫ ޙަމްޒާ ވިދާޅުވިއިރު އެ އިޝޫ އެ ގޮތަށް އެވްރެޖުގެ ވާހަކަދެކެވިފައި ނެތޭ އެހެން ވިދާޅުވީމަ ހަމައެކަނި އެ ނުކުތާ ފާހަގަކޮށްލުމުގެ ބޭނުމުގައި އަޅުގަނޑު އެ ވާހަކަ ދަންނަވާލީ. ދެން އެ ކަމުގައި އެއްވެސް ބޭފުޅަކު ހިތްޕުޅުހަމަޖެހިވަޑައިނުގެން އިންނެވި ކަމަށް ވާ ނަމަ އަޅުގަނޑު ވަރަށް ބޮޑަށް މަޢާފަށް އެދެން. 

ބިލެތްދޫ ދާއިރާގެ މެންބަރު އަޙުމަދު ޙަމްޒާ ވާހަކަދެއްކެވުން:

އަޅުގަނޑު ހިތުން ނޮޅިވަރަމް ދާއިރާގެ ޢިއްޒަތްތެރި މެންބަރު ނަޝީދު ހުށަހަޅުއްވައިފި ގޮތެއް. އެ ގޮތަކީ އަދި އެ ވިދާޅުވި ވާހަކަފުޅަކީ ޤަބޫލުކުރަންޖެހޭ ކަމެއް. ކޮމިޓީގެ މުޤައްރިރަކަށް މި ކޮމިޓީގެ މެޖޯރިޓީ ނެތް ގޮތަކަށް ނުފޮނުވޭނެ ރިޕޯޓެއް. މި ކޮމިޓީގެ މެޖޯރިޓީއެއް ނެތް ތި ރިޕޯޓު ތި ގޮތަށް ފޮނުވާކަށް މިހާރު. އެހެންވީމާ، މެޖޯރިޓީ ނެތް އެއްޗެއް ކޮމިޓީގެ މުޤައްރިރަކަށް ނުފޮނުވޭނެ. އެހެންވީމާ، މި ޖެހޭނީ މިކަން އެކުލަވާލާ އެއްބަސްވެވޭ ގޮތެއްގެ މަތިން ފޮނުވޭނީ. އެހެންނޫނީ ރިޕޯޓެއް ނުފޮނުވޭނެ. މުޤައްރިރަކަށް ނުފޮނުވޭނެ ރިޕޯޓެއް. އެހެންވީމާ، ތިއީކީ އަޅުގަނޑުމެން ކޮމިޓީ އިން މިހާރު ވޯޓެއް ނެގިޔަސް އިނގޭނެ ތި އެއްބަސްވެވޭ ގޮތެއްގެ މަތިންކަން ތީތި އެކުލަވާލެވޭނީ. އެހެންވީމާ، އެއްބަސްވެވޭ ގޮތަކަށް އަޅުގަނޑަށް ހީވަނީ ރިޕޯޓު އެކުލަވާލުން ވަރަށް މުހިއްމުހެން. ޝުކުރިއްޔާ. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑު ދަންނަވާލަން ބޭނުންވަނީ މިކަން ނިންމާނެ ގޮތަކާ މި އެއްޗެހި މި އޮތީ ކުރީދުވަހު ނިންމާފަ އޭ. ކޮމިޓީ ރިޕޯޓުގައި ލިޔެވޭނީ ކޮމިޓީގައި ކަންތައް ކުރަން ނިންމި އުސޫލާ އެއްގޮތަށް ކަންތައް ދިޔައިމަ އެކަން ނިންމޭނީ. އެހެންވީމާ، ވަކިންނެއް މިކަން ކޮމިޓީގެ ރިޕޯޓު ފާސްކުރާކަށް އަޅުގަނޑަކަށް ނުވިސްނޭ ހަމަ އެއްގޮތަކަށްވެސް ވޯޓަށް އަހަންޖެހޭނެ ކަމެއް. އެއީ މިކަން ކުރާ، ކޮށްފައި ރިޕޯޓުގައި ހިމަނާނެ އެއްޗެހި ތި އޮތީ ނިންމާފައި ކުރީދުވަހު. މިކަން ކުރާނެ އުސޫލު ތި އޮތީ ނިންމާފައި. ދެން ރިޕޯޓުގައި އިތުރަށް ހިމަނަންޖެހޭ އެއްޗަކީ މީގެ މާކްސް ޝީޓުތައް. އެހެންވީމާ، އަޅުގަނޑަކަށް ނުވިސްނޭ ހަމަ އެއްގޮތަކަށްވެސް އަޅުގަނޑުމެން ތަފާތު ޚިޔާލު ހުންނަނީ ކޮމިޓީގެ ރިޕޯޓު މި ތަނުން ފާހެއް ނުކުރެވޭނެ. ކޮމިޓީގެ ރިޕޯޓު ފާސްނުކުރެވޭނެ އުސޫލަކަށް އެއްބަސްނުވެ ތަޙުޤީޤުތަކެއް ކުރާ ކަމަށް ވަންޏާ އެ ތަޙުޤީޤުތައް ނިންމާފައި އަންނަ ފައިންޑިންގްސް ކޮމިޓީ ރިޕޯޓުގައި ހިމެނުމާ ނުހިމެނުން އޮންނާނީ. އެހެންވީމާ، އަޅުގަނޑަކަށް ހަމަ އެއްގޮތަކަށް ވެސް ޤަބޫލެއް ނުކުރެވޭ. ދެން މުޤައްރިރު ވޯޓަކަށް ވަޑައިގަންނަވަންޏާ ވިދާޅުވޭ. އެހެންވީމާ، އަޅުގަނޑު ރިޒަރވޭޝަން ފާހަގަކުރާނަން. ކުރީދުވަހު ނިންމާފައި އޮތް ގަވާއިދާ ޚިލާފަށް މާކްސް ދީ ނިމުނީމަ އެ މާކްސް އިން ފާސްނުވާތީ، ދެން ވޯޓެއް ނަގަން މި ކޮމިޓީ އިން އެދިވަޑައިގަންނަވާ ކަމަށް ވަންޏާ އެއީ ގަވާއިދާ ޚިލާފަށް ނެގޭ ވޯޓެއް ކަމަށް ވާތީ ހަމަ އަޅުގަނޑު ހަމަ އެ ރެޒަރވޭޝަން އެ ގޮތަށް ޕްރޮޓެސްޓު ލޮޖުކޮށްފައި އަޅުގަނޑު އެ ވޯޓުގައި ބައިވެރި އެއް ނުވާނަން. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

ކޮމިޓީ އިން ނިންމާ ނިންމުން ވެސް ހަމަ މި ކޮމިޓީ އަށް އެ އިޝޫ އަށް ކްލޯޒްނުވާހާ ހިނދަކު އަޅުގަނޑުމެންނަށް ބަދަލުކުރެވޭނެ. އެހެންވީމާ، ކުރީ ދުވަހު އަޅުގަނޑުމެން ނިންމި ނިންމުން އެ ގޮތަށް ނިންމާފައި އޮތް ކަމަށް ވަންޏާ އެ ނިންމުން ބާޠިލުކޮށްފައި އަޅުގަނޑު އަލުން ހުށަހަޅަން ވޯޓަކުން ނިންމަން ފެންނަ ކަމަށް. 

ކުޅުދުއްފުށި އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އިލިޔާސް ލަބީބު ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. 

އަލިފުށި ދާއިރާގެ މެންބަރު މުޙައްމަދު ނާޝިޒް ވާހަކަދެއްކެވުން:

މުޤައްރިރު ތިގޮތަށް ތި ފުރުޞަތު ދެއްވާ ކަމަށް ވަންޏާ އަޅުގަނޑު ބޭނުން މީގެ ކުރިން މި ކޮމިޓީ އިން ނިންމާފައި ހުރި ކަންކަމުގެ ރިޕޯޓުތައް ވެސް އަލުން މިހާރު ގެނެސް މި ބޭފުޅުންގެ މެޖޯރިޓީ އޮވެގެން އެ ނިންމަން ބޭނުންވާ ގޮތްގޮތަށް ނިންމަން އަނެއްކާ އަލުން އަނބުރާ ފްލޯރ އަށް ގެންދަން. އެއީ ހަމައެކަނި މި ހިސާބުން ފެއްޓީމަ އިންސާފުވެރިކަން އަނެއްކާ އެ ބޭފުޅުން އެ ވިދާޅުވާ ގޮތަކަށް ނުލިބޭނެ. އެހެންވީމާ، އެ ހަމަ ޖެހޭނެ މި ކޮމިޓީ އިން މި ފުރަތަމަ މި ދައުރުގައި އައިސް ފެއްޓި ގޮތަށް ނިންމާފައި ހުރި ހުރިހާ މަސައްކަތްތަކެއް އަލުން މި ކޮމިޓީ އަށް ގެންނަން. އޭގެތެރޭގައި މި ނިންމި މުސާރަތަކާއި ދެން މިހެން ކިޔާނެ ކަމެއް ނެތް ދަންނަވާނެ ކަމެއް ނެތް ހުރިހާ އެއްޗެއް މި ކޮޅަށް ގެންނަންވާނެ އިނގޭތޯ. އެ ހުރިހާ ކަމެއް ވެސް އަޅުގަނޑުމެން ޚިޔާލުތަފާތުވެފައި ހުރީ. އެހެންވީމާ، މިހާރު އެ ބޭފުޅުންގެ މެޖޯރިޓީ އޮތީމަ އަލުން އެ ބޭފުޅުން އެ ބޭނުންވާ ގޮތަށް އެ ހުރިހާ ރިޕޯޓެއް ބައްޓަންކޮށްފައި ދެން މަޖިލިސް ފްލޯރއަށް ފޮނުވަން އަޅުގަނޑަށް ހީވަނީ ފުރުޞަތު ދޭންވާނެހެން. އެ ނޫން ގޮތަކަށް މިތާ މިއަދަކު މި ކަމަކަށް ވޯޓެއް ލާކަށް ނުކެރޭނެ. 

ރިޔާސަތުން ވާހަކަދެއްކެވުން:

އާދެ، މިހާރު އިނގޭތޯ މިހާރު މި ކަމުގައި ދެން މި ދިމާވާ ގޮތަކީ އަޅުގަނޑުމެން ކޮމިޓީގެ ފަރާތުން މިހާ ހިސާބަށް މި މަސައްކަތްކުރަމުން މި ގެންދިޔައީ ކޮމިޓީގައި ހަމަ އެއްބަސްވެވުނު އުސޫލެއްގެ މައްޗަށް. އެހެންވީމާ، މިހާރު މި ކޮމިޓީގެ ފަރާތުން މި ހުށަހެޅުއްވީ އިލިޔާސް ލަބީބު ހުށަހަޅުއްވައި، ޣަފޫރު މި ތާއީދުކުރެއްވީ މިހާތަނަށް ކުރެވުނު ހުރިހާ މަސައްކަތެއް މި ކަމުގައި ބާޠިލުކުރުމަށް. ނޫން އެ ގޮތަށް ހުށަހެޅުއްވީ. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

ކުރީދުވަހު އަޅުގަނޑުމެންނަށް ފެންނަ ކަމަށް ނިންމަން އެ ދުވަހު 75 މާކްސްގެ ގޮތުގައި އަޅުގަނޑުމެން ކަނޑައަޅަން ނިންމި ނިންމުން ބާޠިލުކޮށްފައި ވޯޓަކުން ނިންމާ ގޮތަށް އަޅުގަނޑު ހުށަހެޅީ.
ރިޔާސަތުން ވާހަކަދެއްކެވުން:

އާދެ، އެހެންވީމާ، ދެން އެ ގޮތަށް ހުށަހަޅުއްވައި ތާއީދު ލިބިފައި މިހާރު މި އޮތީ. ދެން، އަޅުގަނޑު ގަބޫލުކުރާގޮތުގައި ކޮމިޓީ ގަވާއިދުގައި ބަޔާންކުރަނީ ކޮމިޓީގެ ހުރިހާ މެންބަރުންނަށް ނޯޓިސް ދީ އެ ހުރިހާ މެންބަރުންނަށް ހާޒިރުވެވޭ ޖަލްސާއެއްގައި އެކަން ކުރަން. އެހެންވީމާ، އަޅުގަނޑު އެ ކަންތައް އެ ގޮތަށް ކުރިއަށް ގެންގޮސްފައި މިހާތަނަށް ހުރި ހުރިހާ މަސައްކަތެއް ބާޠިލުކުރުމާ ދޭތެރޭ އަޅުގަނޑު ކައުންސިލް ޖެނެރަލްގެ ލަފައަކަށް ވެސް އަޅުގަނޑު އެދޭނަން. އެއީ ކޮމިޓީގެ ޢާއްމު އުސޫލެއް ނޫން މިއީ ކަންކަން މީހާ، އެއީ މާކުސް އަޅުގަނޑުމެން އެއްބަސް ވީ ވަކި ޕަސެންޓޭޖުތަކަށް ދޭން. މާކްސް ދީފައި މީހާ ފެނިފައި މާކްސް ބަދަލުކުރާކަށް ނޫން. އަދި މީހާ އައިސް މީހާ ދެއްކި ވާހަކަ އާއި މީހާ ހުރި ސިފަ އާއި މީހާ ހުންނަ ގޮތާ އަޅާބަލާފައި މި އެއްޗެއް ދޭކަށް ވެސް ނޫން. މާކްސްތަކެއް ކަނޑައެޅީ އެ މީހާއާ އިންޓައިވިއުކޮށް ނިންމާފައި މާކްސް ދިނީ. ޕަސެންޓޭޖުތަކެއް ދެން ކަނޑައެޅީ. އެހެންވީމާ، އަޅުގަނޑު ގަބޫލުކުރާ ގޮތުގައި ޢާއްމުކޮށް އަޅުގަނޑުމެން ޢަމަލުކުރާ ހުރިހާ އުސޫލަކާ ޚިލާފަށް މިކަން މި ދިޔައީ. އެހެންވީމާ، ދެން އަޅުގަނޑު މި ކަމާ ބެހޭ ގޮތުން ކައުންސިލް ޖެނެރަލާ ވެސް މަޝްވަރާކޮށްފައި އަޅުގަނޑު ދެން ދުވަހެއްގެ ޖަލްސާއަކަށް މި ކަންތައް އަލުންބަލުން އެއަށް އެޖެންޑާކުރާނީ. އެހެންވީމާ، އަޅުގަނޑު މިދެންނެވީ ދެން އެޖެންޑާ އައިޓަމު ނަންބަރު 3 އަށް. އެއީ މިފްކޯ އަށް ގެއްލުންވަމުން ދާ މައްސަލައާ ބެހޭ ގޮތުން އަޅުގަނޑުމެން މި މަޢުލޫމާތު ސާފުކުރަން އެދުނީމަ މިފްކޯ އިން ފޮނުއްވާފައި ހުރި މަޢުލޫމާތުތަކެއް އެބަހުރި. އެހެންވީމާ، އެ މަޢުލޫމާތުތައް މިހާރު ފައިލްކޮޅަށް ލެވިއްޖެތޯ. އެހެންވީމާ، ނަޝީދު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑަށް ފެންނަނީ މި ކަންތައް އިތުރަށް ދިރާސާކުރުމަށް ކުޑަ ކޮމިޓީ އެއް ނަގައިގެން ކުޑަ ކޮމިޓީގައި އެކަން ކޮށްފައި މި މައި ކޮމިޓީ އަށް ގެނެސް މައި ކޮމިޓީގެ ވޯޓަކުން އެކަން އެންޑޯޒްކުރަން، އެ ކުޑަކޮމިޓީގެ ނިންމުން. އެހެންވީމާ، އަޅުގަނޑު ކުޑަ ކޮމިޓީއަކަށް ނަގަން، މުލަކު ދާއިރާގެ ޢިއްޒަތްތެރި މެންބަރު ޢަބްދުﷲ ޔާމީން...

ރިޔާސަތުން ވާހަކަދެއްކެވުން:

އާދެ، ފުރަތަމަ ކޮމިޓީއަކަށް ތާއީދު އޮތްތޯ އަޅުގަނޑު ބަލައިލަން ބޭނުންވޭ. ޔާމީން.

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:

އަޅުގަނޑު އެކަމަކު ދަންނަވާލަން. އުސޫލެއް ނެތި ހިނގާ އެއްވެސް ކަމެއްގައި އަޅުގަނޑު ބައިވެރިވާކަށް ނެތިން. 

ރިޔާސަތުން ވާހަކަދެއްކެވުން:

މިހާރު މިއީ އެޖެންޑާ ނަންބަރު 3 އިނގޭތޯ؟ މިފްކޯގެ މައްސަލަ. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:
މިފްކޯގެ މައްސަލައިގައި ކާނަލް އެ ހުށަހެޅުއްވީ ކޮމިޓީ އެއް ނޫންތޯ. ކުޑަ ކޮމިޓީ އެއް ނޫންތޯ. ދެން އެ ކޮމިޓީއަކަށް ތާއީދުލިބިއްޖިއްޔާ މި ދަންނަވާ ވާހަކައަކީ އުސޫލެއް ނެތި ހިނގާ އެއްވެސް ކަމެއްގައި އަޅުގަނޑު ބައިވެރިވާކަށް ނެތީމޭ. އެހެންވީމާ، އޭގެ މާނައަކީ އަޅުގަނޑުގެ ނަން ހުށަނާޅުއްވާށޭ. 

ރިޔާސަތުން ވާހަކަދެއްކެވުން:

ފުރަތަމަ ނަޝީދު ހުށަހަޅުއްވާފައި މި ވަނީ ކުޑަ ކޮމިޓީއަކަށް މި މައްސަލަ ފޮނުއްވަން. އެހެންވީމާ، އެއަށް ތާއީދުލިބިގެން އެކަން ކުރެވޭނީ. އާދެ، ނަޝީދު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
މިހާރު އަޅުގަނޑު ބޭނުން ކުޑަކޮށް އޮޅުންފިލުވައިލަން އަޅުގަނޑު ހަމަ ކުޑަ ކޮމިޓީ އެއް އުސޫލުތަކާއި ގަވާއިދުތަކުގެ ތެރެއިން ހިނގާ ކުޑަ ކޮމިޓީ އެއް އަޅުގަނޑު. އާދެ ދެން އެހެންވީމާ، އަދި އެ ތަނުން ނިންމާފައި މައި ކޮމިޓީ އަށް އައިމަ މައި ކޮމިޓީން އޭތި އެންޑޯޒްކުރާ ގޮތަށް އަޅުގަނޑު ހުށަހެޅީ. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

ކާނަލް އެ ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. މުޙައްމަދު ނަޝީދު ހުށަހެޅުއްވި ހުށަހެޅުއްވުމަށް. 

ރިޔާސަތުން ވާހަކަދެއްކެވުން:

އާދެ، އެހެންވީމާ، އެ ކޮމިޓީ އަށް މެންބަރުން ހުށަހެޅުމުގެ ފުރުޞަތު އަޅުގަނޑު ހުޅުވާލަން. 

(ވަގުތުކޮޅަކަށްފަހު)

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
އަޅުގަނޑު ހުށަހަޅާލަން، ރިޔާޟު ރަޝީދާއި މަސީޙާއި މުޙައްމަދު ނަޝީދާ 3 ބޭފުޅުންގެ ނަން އިނގޭތޯ.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

ޣަފޫރު ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން.

ރިޔާސަތުން ވާހަކަދެއްކެވުން:

އާދެ، އެހެންވީމާ، މި މައްސަލަ މި އިތުރު ހުށަހެޅުމެއް ނެތުމާ އެއްކޮށް އަޅުގަނޑު މި ބަލަނީ މި މައްސަލަ ދެންމެ ޣަފޫރު ހުށަހަޅުއްވައި އިލިޔާސް ލަބީބު ތާއިދުކުރެއްވި ކޮމިޓީ އަށް މައްސަލަ ފޮނުވުނީ ކަމަށް. އެހެންވީމާ، މި ކަމާ ބެހޭ ލިޔުންތަކާއި ހުރިހާ އެއްޗެއް އެ ކޮމިޓީ އަށް ފޮނުވި އެ ކޮމިޓީން ދިރާސާކޮށްފައި މައި ކޮމިޓީ އަށް ރިޕޯޓެއް ގެންނަ ގޮތަށް މި މައްސަލަ ނިންމާނީ. އާދެ، ދެން އެހެން އެޖެންޑާ އައިޓަމަކަށް ދާނެ ވަގުތު ނެތީމަ، އެހެނިހެން މައްސަލަ އެއް ވާ ނަމަ އެ މައްސަލައަކާ މެދު މަޝްވަރާކުރުމަށް އަޅުގަނޑު 10:30 ވަންދެން ފުރުޞަތުއަރުވަން. ނަޝީދު.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
ކޮމިޓީގެ ގަވާއިދުން މި ނާންނަ ބޭފުޅުންނަށް ކޮންމެވެސް ކަހަލަ ފިޔަވަޅުތަކެއް އަޅަން އެބަ އޮވޭ. ދެން އަދި އަޅުގަނޑަކަށް ނުފެނޭ އަދި އެ ފިޔަވަޅުތައް އެހާ ހަރުކަށިކޮށް އަދި އަޅާފައި އޮތް ތަނެއް. އެހެންނަމަވެސް، ވަޑައިނުގަންނަވާ މިހެން ތިންހަތަރު ދުވަސް ވެސް އެބަ ދޭ ބައެއް ބޭފުޅުން. އެ ބޭފުޅުންނަށް ނަޞޭޙަތް ދެއްވާ ކޮންމެވެސް ކަހަލަ ރަނގަޅު ގޮތެއް ހެދޭތޯ އަޅުގަނޑަށް ފެނޭ. އެއީ މި ކޮމިޓީގައި އަސްލު ވަރަށް ބައިވަރު މަސައްކަތް އެބަހުރި ޕެންޑުވެފައި. ދެން ސަބް ކޮމިޓީތަކެއް ހަދައިގެން އޮޑިޓު ރިޕޯޓުތައް ބެލުން ވެސް އަޅުގަނޑުމެންނަށް އެބަ އޮތް. އެހެންނަމަވެސް، ޖާގަ އެއް ނުލިބޭ. އެހެންވީމާ، އަޅުގަނޑަށް ފެނޭ މިހާރު ޕަބްލިކް ވިއުކުރާ ގެލެރީތައް މިހިރީ ނޫންތޯ ދެއްތޯ. އެ ގެލެރީތަކަށް މީހުނެއް އަސްލު މިހާރު ނާދޭ ޓީވީން ލައިވްކުރާތީވެ. އެހެންވީމާ، އޭގެން ގެލެރީ އެއް ނަމަވެސް އަޅުގަނޑުމެންނަށް ބަދަލުކޮށްދެއްވާށޭ ކޮމިޓީ ރޫމަކަށް. މާލިއްޔަތު ކޮމިޓީން އެދިވަޑައިގަންނަވާށޭ އިދާރާގައި އަމީންޢާއްމު އަރިހުން. މި ތަނުން ގެލެރީ އެއް ނޫނީ 2 ގެލެރީ ނަމަވެސް އެއް ގެލެރީ ނަމަވެސް އަޅުގަނޑުމެންނަށް ކޮމިޓީ އެއް ބޭއްވޭނެ ކަހަލަ ތަނަކަށް ބަދަލުކޮށްދެއްވައިފިއްޔާ އެއީ ފަސޭހަވާނެ ކަމެއް ކަމަށް އަޅުގަނޑަށް ފެނޭ. އެއީ އަޅުގަނޑުމެންގެ ބައިވަރު މަސައްކަތްތައް ޕެންޑުވެފައި މި ހުރީ. ޖާގަ އެއް ނެތް. އެހެންވީމާ، ދެން އަދި މަޖިލީހުގެ އާ އިމާރާތް އެޅުމަށްޓަކައި ވެސް ބަޖެޓުކުރެވިފައި މި ވަނީ. ދެން އެ ފައިސާކޮޅު ލިބޭތޯ ވެސް މާލިއްޔަތު ކޮމިޓީން އެދެންވީ ކަންނޭނގެ. އެހެންވީމާ، މިކަން ކޮށްގެން ވެސް މި ޖާގަ އަޅުގަނޑުމެންނަށް އެބަޖެހޭ ހަމަޖައްސަން. ޝުކުރިއްޔާ. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
އަޅުގަނޑު ހުށަހަޅާލަން ބޭނުންވޭ މި ރޯދަމަހުގެ އިނާޔަތުގެ މައްސަލަ މި ކޮމިޓީ އަށް ވެސް އައިސްފައި އޮތް މައްސަލަ އެއް އެއީ. އެހެންވީމާ، އެކަން ރޯދަމަސް އަންނަމުން ދާތީ ރޯދަމަސް އައުމުގެ ކުރިން ކޮންމެވެސް ގޮތަކަށް ނިންމަން ހުށަހަޅަން އިނގޭތޯ. މަޖިލީހުގެ މެންބަރުންނަށް ވެސް ހުރިހާ މީހުންނަށް ވެސް މިއީ ދޭންޖެހޭ އެއްޗެއްތޯ ނުދޭންޖެހޭ އެއްޗެއްތޯ ނިންމާ ކޮންމެވެސް ގޮތަކަށް އެކަން ނިންމަންޖެހޭނެ ނޫންތޯ. ޝުކުރިއްޔާ.

ރިޔާސަތުން ވާހަކަދެއްކެވުން:

އާދެ، އެހެންވީމާ، މާދަމާ މި 102 ވަނަ މާއްދާގެ ދަށުން މި މުސާރަ އާއި އިނާޔަތްތައް ލިބޭ ބޭފުޅުންގެ ކަންތައް ބެއްލެވުމަށް ހަމަޖެހިފައިވާ ސަބް ކޮމިޓީގެ ބައްދަލުވުން މާދަން ބާއްވާނީ. އެހެންވީމާ، އެ ކޮމިޓީއަށް ސެކްރެޓޭރިއެޓުން ކިޔާނެ.

(ވަގުތުކޮޅަކަށްފަހު)

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
މި ކޮމިޓީގައި އެބަހުރި ވަރަށް ބައިވަރު އޮޑިޓު ރިޕޯޓުތައް. އަޅުގަނޑުމެން މި ކޮމިޓީ ހަމަ ފުރަތަމަ ފެށުނު ދުވަހުން ފެށިގެން ވެސް. ދެން މީގެ އޮޑިޓު ރިޕޯޓު ދިރާސާކުރުމާ މީގެ ކަންތައްތައް ވެސް ސަބް ކޮމިޓީތަކެއް ނެގިފައި ވަނީ. އަދި ސަބް ކޮމިޓީތަކުން އެއްވެސް އިޝާރާތެއް ލިބިފަ އެއް ނެތް. ދެން އެ އޮޑިޓު ރިޕޯޓުތައް ހަމަ އަދި ހުންނާނީތޯ އަދި އަޅުގަނޑުމެން މި ދައުރު ނިމިގެން ދާއިރު ވެސް. އެހެންވީމާ، އެ ކަންތައްތައް ނިންމަވަން މުޤައްރިރު އަވަސްކުރުމަށް ސަބް ކޮމިޓީތަކަށް އަންގަވައި، އެ ކަންތައްތަކައިގެން ކުރިއަށް ގެންދެވުމަށް އަޅުގަނޑު އެދެން.

ރިޔާސަތުން ވާހަކަދެއްކެވުން:

އާދެ، މިދިޔަ ހަފުތާގައި ވެސް ސަބް ކޮމިޓީތަކަށް ކީ. އެހެންނަމަވެސް، ކޮންމެވެސް ބޭފުޅަކު ހުށަހަޅުއްވައިގެން މި ހަފުތާ ދުއްވާލާފައި ސަބް ކޮމިޓީތަކަށް ކިޔާ ގޮތަށް އޮތީ ކުރީ ދުވަހުގެ ކޮމިޓީން ނިމިފައި. އާދެ، އެހެންވީމާ، މިހާ ހިސާބުން މިއަދުގެ ޖަލްސާ ނިމުނީ.


































































PAGE  

